HOTUBA YA MSEMAJI MKUU WA KAMBI RASMI YA UPINZANI BUNGENI KATIKA WIZARA YA VIWANDA NA BIASHARA, MHESHIMIWA ANTON CALIST KOMU (MB), AKIWASILISHA MAPITIO YA BAJETI YA WIZARA KWA MWAKA WA FEDHA 2018/2019 PAMOJA MAONI YA KAMBI RASMI YA UPINZANI KUHUSU MAKADIRIO YA MAPATO NA MATUMIZI YA FEDHA,KWA MWAKA WA FEDHA 2019/2020

Inatolewa chini ya Kanuni ya 99(9) ya Kanuni za Kudumu za Bunge,Toleo la Januari, 2016

_____________________
A. UTANGULIZI

1. Mheshimiwa Spika, kwanza kabisa napenda kumshukuru Mwenyezi Mungu, mwingi wa rehema, kwa kunijalia uhai,  afya njema na   kunipa nguvu na uwezo wa kusimama mbele ya Bunge lako tukufu ili kutoa maoni ya Kambi  Rasmi ya Upinzani Bungeni, kuhusu mapitio ya utekelezaji wa bajeti ya Wizara ya Madini pamoja na makadirio ya mapato na matumizi  kwa mwaka wa fedha 2019/2020.
2. Mheshimiwa Spika, Wizara ya Viwanda na Biashara imeundwa kwa Tangazo la Serikali Na. 144 la tarehe 22 April, 2016 ikiwa na dhamana yenye ya kuandaa na kusimamia utekelezaji wa sera, maendeleo ya viwanda, biashara na Masoko. Aidha moingoni mwa majukumu ya wizara hii kama yalivyoainishwa katika Tangazo hilo ni pamoja na kuandaa, kuratibu na kupitia sera na mikakati ya sekta ya viwanda, biashara, masoko,viwanda vidogo na biashara ndogo, kubuni na kuandaa program za kuendeleza sekta za viwanda, biashara, uwekezaji, masoko, viwanda vidogo na biashara ndogo na taasisi zinazowezesha  maendeleo ya viwanda na biashara.
3. Mheshimiwa Spika, wizara hii pia isimamia mashirika matano ambayo ni shirika la Maendeleo la Taifa (National Development Corporation – NDC) Shirika la kuhudumia Viwanda Vidogo (Small Industries Development Organization SIDO,) Shirika la Utafiti na Maendeleo ya Viwanda Tanzania (Tanzania Industrial Research Development Organization TIRDO) shirika la Uhandisi na Usanifu wa Mitambo Tanzania TEMDO na Shirika la Viwango Tanzania TBS. Wizara inakituo cha kuendeleza Teknlojia, biashara na uwekezaji kinachojulikana kama kituo cha zana za kilimo na Teknlojia vijijini , wakala za vipimo na Usajili wa Biashara na Leseni, Mamlaka  za kuzalisha bidhaa na kuuza nje yaani Export Processing zone Authority na Maendeleo ya Biashara Tanzania, yaani Tanzania Trade Development Authority- TANTRADE. Mabaraza ya ushindani, Fair Competition Tribunal na baraza la utetezi wa Haki za Mlaji. Hotuba yangu inajielekeza kuangazia ufanisi wa kiutendaji kwa wizara hii kwa kuzingatia majukumu kama yalivyoidhinishwa na hati idhini ya Serikali.  Kwa maana hiyo hotuba yetu inaangazia utendaji wa Wizara hii kwa mujibu wa hata idhini hiyo.
B. MAPITIO YA UTEKELEZAJI WA MALENGO YA WIZARA KWA KIPINDI CHA MWAKA 2018/2019
4. Mheshimiwa Spika, katika mwaka wa fedha 2018/2019 wizara ya viwanda na biashara, fungu 44 & 60 ilipanga kukusanya jumla ya shilingi bilioni Ishirini, Milioni Sita na Laki Tatu (20,006,300,000)na hadi kufikia mwezi February, 2019 wizara ilikuwa imeshakusanya jumla ya shilingi bilioni Nane, Milioni Mia Tisa na Tisini, Laki Tatu Arobaini na Moja Elfu Mia Tisa Sitini na Tisa na Senti Nne (8,990,341,969.04) sawa na 44.94% ya lengo tarajiwa. Aidha sababu iliyopelekea kushindwa kufikia malengo husika kwa wizara ni makadirio makubwa yaliyokuwa yamewekwa na wizara hii.

5. Mheshimiwa Spika, Randama ya Bajeti ya Mapato na Matumizi ya fedha za kawaida na za Miradi ya maendeleo kwa mwaka 2019/2020, inaonesha katika  ukurasa wa 177; kwamba, Serikali hii ya hapa kazi tu,kwa mwaka wa fedha 2019/2020 inatarajia kukusanya shilingi Milioni Nne, (4,000,000) kutoka fungu 44, zikihusisha uuzaji wa nyaraka za zabuni na marejesho ya mishahara endapo mtumishi ataacha kazi; na Shilingi Milioni Moja (1,000,000) kutoka fungu 60, ambazo zinatarajiwa kutokana na marejesho ya mishahara endapo mtumishi ataacha kazi. Kwa maneno mengine wizara hii katika mwaka wa fedha 2019/2020 matarajio ya Maduhuli kwa wizra hii ni shilingi Milioni Tano (5,000,000)kwa fungu 44 na Fungu 60. Huu ni mwendelezo wa kukosa umakini kwa Serikali hii, inawezekanaje tukawa na Wizara ambayo inaomba kuidhinishiwa jumla ya bilioni Mia Moja Kumi na Moja, Milioni Mia Nne Sabini na Tatu, Hamsini na Sita Elfu, Mia Tisa Ishirini na Saba (111,473,056,927)wakati Wizara hiyo ikitarajia kukusanya Maduhuli ya Milioni Tano kwa Mwaka?  
6. Mheshimiwa spika, Ushahidi mwingine kwamba Serikali ya Chama Cha Mapinduzi haiwezi tena kuongoza Nchi yetu, unaonekana katika utekelezaji wa bajeti inayopitishwa na Bunge lako Tukufu. Mathalani, Matarajio ya kukusanya maduhuli kwa mwaka wa fedha 2019/2020 yameshuka kutoka Shilingi  bilioni ishirini, Milioni Sita na Laki Tatu (20,006,300,000)kwa mwaka wa fedha 2018/2019 hadi kufikia shilingi Milioni Tano (5,000,000) kwa mwaka wa fedha 2019/2020. Uwezo na Matarajio ya Wizara hii umeshukwa kwa tofauti ya Shilingi Bilioni Ishirini, Milioni Moja na Laki Tatu. (20,001,300,000.00). Kambi Rasmi ya Upinzani Bungeni inaitaka serikali kupitia wizara ya Viwanda na Biashara kutoa maelezo kwanini mapato ya serikali yanatarajiwa kushuka kwa shilingi bilioni Ishirini, Milioni Moja na Laki Tatu (20,001,300,000.00) ikiwa ni tofauti kutoka kutoka shilingi bilioni Ishirini, Milioni Sita na Laki Tatu(20,006,300,000) kwa mwaka wa fedha 2018/2019 hadi kufikia shilingi Milioni Tano (5,000,000) kwa mwaka wa fedha 2019/2020.
C. KUSHINDWA KUTOLEWA KWA FEDHA ZA MIRADI YA MAENDELEO

7. Mheshimiwa Spika, Kwa nyakati tofauti serikali ya awamu ya tano imejinasibu kwamba imedhamilia kujenga uchumi wa viwanda ikiwa ni sehemu ya utekelezaji wa Dira ya Taifa ya kufikia uchumi wa kati ifikapo mwaka 2025. Hata hivyo inaelekea kwamba kauli za serikali ni maneno tu, kwa vile hayaendani na uhalisia, uchumi wa viwanda hauwezi kujengwa kwa maneno matupu bila vitendo.
8. Mheshimiwa spika, kwa mujibu wa randama, uk 21 wizara ya Viwanda na Biashara kwa mwaka wa fedha 2018/2019, Fungu 44 & Fungu 60 ilitengewa jumla ya shilingi Bilioni Mia Moja, Milioni Ishirini na Nne, Mia Tano Ishirini na Tano Elfu (100,024,525,000) kwa matumizi ya maendeleo sawa na 70% ya bajeti yote ya wizara hii kwa mwaka wa fedha 2018/2019. Kati ya fedha hizo, Shilingi bilioni Tisini na Milioni Mia Tano,(90,500,000,000.00) zilikuwa ni fedha za ndani na shilingi bilioni mbili, milioni Mia Tano Ishirini na nne, Laki Tano na ishirini na tano Elfu (2,524,525,000.00)zilikuwa ni fedha za maendeleo kutoka nje. Hata hivyo, kiasi kilichotengwa ilikuwa ni proganda tu, na kilikuwa hakina uhalisia wowote kwa kuwa Serikali haikuwa na uwezo huo isipokuwa kulaghai umma wa watanzania. Takwimu za Randama zinaonesha kwamba hadi kufikia mwezi machi, 2019 kati ya Shilingi Bilioni Tisini na Milioni Mia Tano (90,500,000,000.00)zilizokuwa zimetengwakwa matumizi ya maendeleo, Wizara ilikuwa imepokea Shilingi bilioni Sita, Mia Nne Sabini na Saba Milioni Mia Mbili ishirini na Moja elfu, Mia Tatu kumi na Nne(6,477,221,314)  sawa na 6.5 % ya fedha zote zilizotengwa kwa ajili ya maendeleo, kutoka ndani kwa Fungu 44, wakati fedha zilizotengwa kwa ajili ya shughuli za maendeleo kutoka Fungu 60, zilikuwa ni Shilingi Bilioni saba (7,000,000,000.00) na hadi kufikia mwezi Machi, 2019 hazina ilikuwa imetoa shilingi 0.00  sawa na 0% ya fedha za maendeleo kwa fungu 60.
9. Mheshimiwa Spika, Matokeo ya Serikali inayojinasibu kujenga Tanzania ya uchumi wa Viwandakushindwa kutoa fedha za maendeleo kwa miradi mbalimbali iliyo chini ya wizara ya Viwanda na Biashara, kumesababisha miradi mingi iliyokuwa imepangwa kutekelezwa kwa mwaka wa fedha 2018/2019 kushindwa kutekelezeka na hivyo kuathiri maisha ya watanzania ambao pamoja na mambo mengine walitarajiwa kupata ajira kutoka katika miradi hiyo. Hii ndiyo maana halisi ya madai ya Kambi Rasmi ya Upinzani Bungeni kwamba Bajeti ya Serikali ni Bajeti hewa yenye lengo la kuwalaghai watanzania. Miladi iliyotarajiwa kutekelezwa kwa bajeti hiyo hewa, ambayo kwa vyovyote vile itakuwa  imeathirika na vitendo cha Serikali kutotekeleza Bajeti yake, ni pamoja na Mradi wa Makaa ya mawe Mchuchuma na Liganga, Special Economic Zone za Bagamoyo, Benjamini Mkapa, EPZ Development, Kurasini SEZ,EPZ katika mikoa ya Kigoma Tanga, Manyara,  Mara, Ruvuma, kiwanda cha matairi Arusha, Leather Value Addition-Dodoma Cluster na Lake Natron/Engaruka ni miongoni mwa miradi ambayo watanzania waliaminishwa kwamba ni vipaumbele vilivyozingatiwa katika matumizi ya Maendeleo na Serikali ikaishia kutoa fedha 7.16%  tu kwa ajili ya miradi hii.
10. Mheshimiwa Spika, Wakati wa kuwasilisha Hotuba yake kwa Mwaka wa fedha 2018/2019 aliyekuwa waziri wa Viwanda, Biashara na Uwekezaji, kama ilivyokuwa kwa kipindi hicho kabla ya kufanyiwa marekebisho na waziri husika kutumbuliwa, Serikali iliwashukuru wahisani mbalimbali ambao walikuwa wakichangia na kushirikiana na Serikali , Baadhi ya wahisani waliotajwa katika ukurusa 4, aya ya 12 wa Hotuba ya Waziri ya 2018/2019  ni pamoja na Benki ya Dunia, JICA, KOICA, GIZ, Serikali ya Uswisi, Taasisi za  Umoja wa Mataifa ambazo ni UNIDO, UNDP, UNCTAD, UNWOMEN, ILO, EIF, EU, TMEA na USAID. Wakati hawa ni wahisani wetu kama Taifa, kuna jambo la kushitusha na kushangaza hasa katika taarifa ya serikali uk 24 wa randama unaoonesha kwamba wahisani hawakutoa hata senti tano. Kambi Rasmi ya Upinzani Bungeni inataka Serikali kuwaambia watanzania ni jambo gani limetokea kati ya wafadhiri na serikali kwa sababu haiwezekani wafadhiri ambao wamekuwa wakisaidia ghafla na wote kwa pamoja washindwe kutoa fedha yoyote. 
11. Mheshimiwa Spika, Wizara kwa mwaka wa fedha 2018/2019 ilitengewa jumla ya shilingi bilioni Mia Moja Arobaini na Tatu, Mia tatu thelathini na Nne Milioni, Mia Moja Hamsini na Tatu Elfu, Mia sita Arobaini na Nane(143,334,153,648.00)kwa matumizi ya kawaida ya wizara na fedha za Miradi ya Maendeleo na mwaka wa fedha 2019/2020 Wizara inaomba jumla ya shilingi Bilioni Mia Moja, Milioni Mia Tatu Themanini na Nne, Laki saba Thelathini na Nane, Mia Sita arobaini na Nane(100,384,738,648.00)kwa Matumizi ya kawaida na Maendeleo. Kwa takwimu hizi za Wizara,Fedha hizi ni pungufu kwa shilingi bilioni Arobaini na Mbili, Milioni Mia Tisa Arobaini na Tisa, Laki Nne na Kumi na Tano Elfu (42,949,415,000.00.)Kutokana na upungufu huo, Kambi Rasmi ya upinzani Bungeni inaitaka Serikalikulieleza Bunge hili na watanzania kwa ujumla kauli mbiu ya Tanzania ya Viwanda itatimiaje wakati serikali inapunguza bajeti kila mwaka na ikubaliane na Kambi Rasmi ya Upinzani Bungeni kwamba Tanzania ya Viwanda inawezekana CCM ikiondoka Madarakani!
12. Mheshimiwa Spika, Wakati serikali ya chama cha Mapinduzi ikijinasibu kwamba Ujenzi wa uchumi wa viwanda lilikuwa ni chaguo mahsusi na azma ya viongozi wa serikali ya awamu ya Tano, Azima hiyo ni lazima ipimwe katika utekelezaji wa shughuli za serikali ili watanzania na Dunia nzima waone kama kweli kwa mwenendo huu wa serikali ya ccm utalifikisha Taifa katika uchumi wa kati unaoongozwa na viwanda itakapofikia mwaka 2025.  Mashaka haya yanatokana nahali mbaya ya utekelezwaji wa miradi ya maendeleo kwa wizara ambayo ndiyo uti wa mgongo wa kufikia adhima tajwa hapo juu.

D. UPUNGUFU WA FEDHA ZA BAJETI KWA WIZARA YA VIWANDA NA BIASHARA.

13. Mheshimiwa Spika, takwimu za wizara zinaonesha kushuka kwa bajeti inayotengwa kwa wizara hii ili kugharamia miradi ya maendeleo, Mathalanikwa mwaka wa fedha 2018/2019, Wizara ilitengewa jumla ya shilingi bilioni Tisini na Saba na Millioni Mia Tano (97,500,000,000.00) fedha kutoka ndani na nje kwa ajili ya Miradi ya maendeleo, Mwaka wa fedha 2019/2020 wizara imetengewa jumla ya Shilingi bilioni Hamsini na Moja na Milioni Mia Tano (51,500,000,000.00)kwa shughuli ya miradi ya Maendeleo , fedha ambazo ni pungufu kwa shilingi  bilioni Arobaini na Sita (46,000,000,000.00) kwa hali hii Sekta ya maendeleo ya Viwanda nchini inatekelezeka? kwaKambi Rasmi ya Upinzani Bungeni inataka serikali kuliambia Bunge lako Tukufu na watanzania sababu za serikali kushindwa kutoa fedha za maendeleo kama zilivyoidhinishwa.
14. Mheshimiwa Spika, Fungu 60 kwa mwaka wa fedha unaomalizika ilitengewa jumla ya shilingi bilioni saba (7,000,000,000.00) Fedha za maendeleo wakati  mwaka wa fedha 2019/2020 fungu hili halijatengewa hata senti moja kwa ajili ya shughuli za maendeleo, Kambi Rasmi ya Upinzani Bungeni inaomba ufafanuzi kutoka serikalini kuhusu miradi ambayo haikukamilka katika fungu 60 kutokana na  kutopatikana kwa fedha katika mwaka wa fedha 2018/2019 zitatekelezwa kwa fedha zipi ikiwa serikali haijatenga fedha yoyote kwa ajili ya maendeo  katika fungu hili.
15. Mheshimiwa spika, katika mwaka wa fedha wa 2018/2019 wizara iliomba na kutengewa jumla ya shilingi bilioni Mia Moja Kumi na Saba, Milioni Mia Mbili Themanini na Saba na Elfu Nane (117,287,008,000.00)kwa ajili ya matumizi ya kawaida na Miradi ya Maendeleo wakati kwa mwaka wa fedha 2019/2020 wizara inaomba kuidhinishiwa jumla ya shilingi bilino Mia Moja kumi na Moja, Milioni Mia Nne Sabini na Tatu, Hamsini na Sita elfu, Mia Tisa Ishirini na Saba (111, 473,056,927)kwa Matumizi ya kawaida na Miradi ya Maendeleo katika mafungu yote mawili, yaani Fungu 44 & Fungu 60. Takwimu hizi zinathibitisha namna ambavyo Bajeti hii ya viwanda na Biashara imeshukwa kwa bilioni Tano, Milioni Mia Nane na Kumi na Tatu, laki Tisa hamsini na Moja Elfu, na Sabini na Tatu (5,813,951,073.00) Kambi Rasmi ya Upinzani Bungeni inaomba kupatiwa ufafanuzi wa muujiza utakaotumika kulifikisha Taifa katika uchumi wa viwanda katika mazingira ambayo bajeti ya wizara ambayo inahusika na kubeba kauli mbiu ya uchumi wa nchi inakosa bajeti inayojitosheleza! 
16. Mheshimiwa Spika, Upungufu wa bajeti umeendelea hadi kwenye fedha za miradi ya maendeleo. Mathalani  kwa Fungu 44 & 60 kwa mwaka 2018/2019 ilikuwa ni shilingi bilioni Mia Moja, Milioni Ishirini na Nne, Laki Tano Ishirini na Tano Elfu (100,024,525,000) sawa na 70% ya bajeti yote ya wizara wakati kwa  mwaka wa fedha wa 2019/2020  wizara inaomba kuidhinishiwa jumla ya bilioni Hamsini na Moja na Milioni Mia Tano (51,500,000,000). Fedha hizi ni sawa na 46% ya bajeti yote ya wizara na hivyo kufanya fedha za maendeleo kwa mwaka wa fedha 2019/2020 kuwa kupungu ya fesha za maendeleo ya mwaka 2018/2019 kwa 24%. 
E. PROPAGANDA ZA SERIKALI NA UHALISIA WA VIWANDA NA MASOKO NCHINI 

17. Mheshimiwa Spika, Serikali ya awamu ya tano imekua ikijinasibu mara kwa mara kuwa inajenga uchumi wa viwanda na imekua ikitoa takwimu mbalimbali zikionesha idada ya viwanda vinavyoanzishwa nchini na kuwa kama nchi tunaendelea vizuri kiviwanda.

18. Mheshimiwa Spika, ukiachia mbali mpango wa serikali wa miaka mitano ambao umezungumzia kidogo uchumi wa viwanda, Waziri wa Viwanda na Biashara hajawahi kuwasilisha kwenye Bunge lako tukufu mpango wa ujenzi wa viwanda na namna uzalishaji na masoko ya bidhaa utakavyofanyika. Aidha yapo maelekezo yaliyotolewa kwa Wakuu wa Mikoa kuhakikisha kuwa kila Mkoa unajenga viwanda mia moja kwa mwaka.

19. Mheshimiwa Spika, haijaelezwa ni viwanda vya namna gani vinaenda kujengwa na kwa tafiti zipi za masoko ya bidhaa zitakazozalishwa na viwanda husika. Taarifa ya jarida la The Economist Intelligence Unitya tarehe 17 Januari, 2018 inaonesha kuwa pamoja na serikali kueleza kwenye mpango wa maendeleo wa miaka mitano kuwa itajikita kwenye uchumi wa viwanda na kutengeneza ajira ongezeko la kodi na kubadilika kwa ghafla kwa mifumo ya usimamizi wa biashara inayofanywa na serikali yameathiri ukuaji wa biashara nchini
.

20. Mheshimiwa Spika, kutokana na changamoto wanazopitia wafanyabiashara za kodi na maelekezo ya kiutawala na mifumo ya usimamizi wa biashara nchini taarifa za kiuwekezaji zinaonyesha kuwa uwekezaji nchini utapungua kwa kiasi kikubwa pamoja na uwepo wa mipango ya serikali.

21. Mheshimiwa Spika, katika hali kama hii ni wazi kuwa serikali kuendelea kujinasibu na uchumi wa viwanda ni kauli za majukwaani pekee kuliko hali halisi ya mazingira ya biashara nchini. Ni wazi kuwa huwezi kujenga uchumi wa viwanda bila kuwa na uhakika wa soko, na kama huna uhakika wa soko na hakuna uwekezaji wenye tija unaofanyika ni wazi pia kuwa serikali haiwezi kukusanya kodi.

22. Mheshimiwa Spika, aidha zipo takwimu tofauti tofauti ambazo zimetolewa kuhusu idadi ya viwanda vilivyojengwa nchini. Rais anapohutubia wananchi kwenye shughuli zake za uzinduzi wa miradi mbalimbali amekuwa akitoa takwimu za idadi ya viwanda vilivyojengwa na vinavyotegemewa kujenga, aidha wakati mjadala wa mapendekezo ya Mpango wa Maendeleo kwa mwaka wa fedha 2018/2019 Kambi Rasmi ya Upinzani ilihoji juu ya utofauti ya takwimu za idadi ya viwanda vinavyojengwa nchini tofauti na idadi ambao Raia anawatangazia wananchi.

23. Mheshimiwa Spika, utofauti wa takwimu za idadi ya viwanda umeonyeshwa katika hotuba ya Waziri wa Fedha na takwimu ambazo amezitoa Waziri wa Viwanda na Biashara katika randama ya Wizara. Kama serikali ni moja na Rais ni mmoja, mbona kunakuwa na tofauti ya idadi ya viwanda? Takwimu mnazotoa tofauti tofauti kwa umma na propaganda za idadi ya viwanda mnamfurahisha nani? Kambi Rasmi ya Upinzani inamtaka Waziri kutoa taarifa Bungeni ya aina viwanda na uwezo wake wa uzalishaji pamoja na takwimu sahihi kwa sababu tukiendelea kudanganyana hivi, kama Taifa hatuendi popote.
F. KUFUNGAMANISHA KILIMO NA MAENDELEO YA VIWANDA (AGRO ECONOMY)
24. Mheshimiwa Spika, Katika bajeti ya serikali 2018/2019 imeainisha sekta ya kilimo kama kipeumbele cha serikali lakini haijaonyesha ni kwa namna gani hasa inalenga kufanya Mapinduzi ya Kilimo (Agrarian Revolution) ili kuweza kusisimua na sekta ya viwanda 

25. Mheshimiwa Spika, kwa mujibu wa hotuba ya Mpango ya Waziri  inaonesha kuwa  mchango katika sekta za kiuchumi katika Pato la Taifa  kilimo kilichangia asilimia 30.1 mwaka 2017 huku Sekta hiyo  inachangia  hutoaji wa ajira kwa asilimia 66, lakini ukuaji wake  ni  wa wastani wa asilimia 3.7. Katika kujiuliza sekta hiyo ambayo inatoa ajira asilimia 66 inachangia mapato ya kodi kiasi gani? 

26. Mheshimiwa Spika, ukweli ni kwamba mapato ya kodi kutokana na sekta hiyo ya kilimo ni kidogo sana. Kwa bahati mbaya sana katika hotuba ya Mpango wa Maendeleo uk. 38 aya ya 54 sekta ambazo zinaimarishwa ili kufangamanisha ukuaji wa uchumi na maendeleo ya watu, sekta ya kilimo haipo.

27. Mheshimiwa Spika, Kambi Rasmi ya Upinzani kwa kuangalia unyeti wa sekta hii katika kuifanya Tanzania kuwa nchi ya kipato cha kati na uchumi wa viwanda ni lazima sekta ya kilimo iwe ndiyo ingine ya kutupeleka huko. Hivyo basi, pamoja na mambo mengine Kambi Rasmi ya Upinzani italenga kuondoa kodi zote kwenye uwekezaji katika sekta ya kilimo(kilimo,uvuvi na mifugo). 

28. Mheshimiwa Spika, hii ni pamoja na kuondoa kodi kwenye uingizaji wa mashine mbalimbali zinazoingia katika mnyororo wa uongezaji thamani wa bidhaa za kilimo, mifugo na uvuvi, viwanda vinavyotengeneza na kukarabati mashine na zana nyingine za kilimo kama vile matrekta, pampu za umwagiliaji, mashine za uvunaji, viwanda vya kutengeneza madawa, mbolea, mbegu,na vifungashio, zana za uvuvi kama vile mitumbwi, nyavu, na zana nyingine za uvuaji. Katika mifugo itahakikisha kodi za mifugo zinaondolewa, na kodi za viwanda vinavyotengeneza madawa na chanjo mbalimbali za mifugo, pamoja na kupunguza kodi katika viwanda vya kuongeza thamani za mazao. 

G. HALI MBAYA YA MAZINGIRA YA KUFANYA BIASHARA TANZANIA 
29. Taarifa ya Shirika la Fedha Duniani ya Januari 2018 kuhusu mapitio ya saba ya Mwongozo wa Sera ya Tanzania
 imeeleza pamoja na mambo mengine pamoja na pato la taifa kuonekana kukua mazingira ya biashara nchini sio rafiki kwa uwekezaji maendeleo ya biashara.

30. Mheshimiwa Spika, kutokana na hali hiyo ya sasa inaonekana dhahiri kuwa shughuli za kiuchumi ni dhaifu na hivyo kupelekea kushindwa kuzalisha ajira na kupunguza umasikini. Kambi Rasmi ya Upinzani Bungeni inapenda kueleza kuwa pamoja na taarifa ya biashara nyingi kufungwa ambayo tulieleza kwa kirefu mwaka uliopita, Waziri wa Fedha alijibu kwa idadi ya biashara mpya zilizofunguliwa na kueleza kwa propaganda kuwa biashara zilizofungwa zilikuwa zinahusishwa na ukwepaji kodi.

31. Mheshimiwa Spika, kufungwa kwa biashara nchini sio jambo la kushangilia kwa sababu ni dhahiri kuwa wafanyabiashara hao walikuwa wanalipa, na hivyo kuongezeka kwa makusanyo. IMF wanaeleza kuwa makusanyo ya kodi yameshuka tofauti na jinsi ilivyokuwa inategemewa na hivyo kupelekea utekelezaji wa bajeti ya serikali kuwa dhaifu.

32. Mheshimiwa Spika, aidha kumekuwa na ongezeko kubwa la mikopo isiyolipika katika mabenki jambo ambalo linaathiri pia mazingira ya ufanyaji biashara kwa sababu kutokana na madhaifu yaliyopo katika mfumo wa sasa kodi na maelekezo ya kiutawala yasioangalia maslahi ya wafanyabiashara, wafanyabiashara wameshindwa kulipa mikopo kwenye mabenki ya ndani. 

33. Mheshimiwa Spika, kufikia mwezi Septemba mwaka 2017 mikopo isiyolipika katika mabenki ya biashara iliongezeka kutoka asilimia 9.1 hadi 12.5. Hali hii ilipelekea mabenki nchini kupata hasara kubwa jambo ambalo halijawahi kuwepo toka mwaka 2007. Pamoja na juhudi za Benki kuu kupunguza kima cha chini cha fedha zinazohitajika kuhifadhiwa na Benki za biashara nchini pamoja na kushusha kiwango cha riba bado sekta hiyo ilifanya vibaya na hivyo kuathiri mazingira ya biashara.

34. Mheshimiwa Spika, mauzo ya bidhaa kwenda nje ya nchi (export) yalionekana kushuka na pia makusanyo ya ushuru wa bidhaa nayo yalishuka kutokana na wananchi kupunguza matumizi ya bidhaa. Kambi Rasmi ya Upinzani inaitaka serikali kuangalia kwa umakini hali ya uchumi wa nchi kuliko kuendelea kutoa kauli za kutongoza wananchi kuwa hali ni nzuri wakati katika takwimu hali inaonekana tofauti.

35. Mheshimiwa Spika, serikali haiwezi kukusanya kodi ya kutosha kama mazingira biashara na sera za kodi ziko hovyo. Aidha serikali haitapika hatua kama maamuzi ya namna ya kuboresha biashara yanafanywa na serikali kuu bila hata kuzingatia uhalisia wa mazingira ya biashara. Ikumbukwe kuwa serikali imejinasibu kupunguza matumizi ya kawaida kwa ajili ya kubana matumizi, jambo hili ni jema hasa kupunguza matumizi yasiyo ya lazima. 

36. Mheshimiwa Spika, kupunguza matumizi kwa sekta muhimu ambazo wafanya biashara walikuwa wanaingia mikataba ya kibiashara pamoja na zabuni za serikali usitegemee kukua kwa biashara nchini kwa sababu serikali ndiyo inayohitaji huduma na kupata huduma na bidhaa ni lazima ishirikishe sekta binafsi.

37. Mheshimiwa Spika, yapo pia malalamiko ya wazabuni ambao walikuwa na madeni na serikali kwa sababu ya huduma au bidhaa ambazo walihudumia katika taasisi mbalimbali za serikali ambao hawajalipwa na serikali inasema bado inahakiki madeni hayo kama ni halisi. Wahanga wa uhakiki huu ni wafanya biashara ambapo pamoja na kushindwa kuendelea kufanya biashara kwa sababu ya madeni, hata madeni hayo yakilipwa bado hayalipwi kulingana na bei ya soko au kuangalia na thamani ya shilingi yetu ambao bado inasuasua.

38. Mheshimiwa Spika, Kambi Rasmi ya Upinzani inalitaka Bunge kupitia Kamati zake za kisekta zinazohusikana masuala ya uwekezaji na biashara nchini kuangalia hali hii ambayo si njema katika mustakabali wa Taifa letu na kuchukua hatua za dharura kuisimamia serikali ili kuepuka anguko la uchumi ambalo linakuja mbeleni.
H. UWEKEZAJI  WA MIUNDOMBINU NA USHIRIKISHWAJI HAFIFU WA SEKTA BINAFSI NCHINI

39. Mheshimiwa Spika, Serikali  inafanya uwekezaji kwenye reli ya standard gauge railway (SGR), Mradi wa umeme wa Stiegler’sGorge, bomba la mafuta kutoka Hoima Uganda mpaka Tanga na mradi wa Bandari ya Bagamoyo ambao kwa sasa hauzungumziwi sana lakini hakuna mkakati wa wazi wa namna miradi hiyo inagharamiwa.

40. Mheshimiwa Spika, mara kadhaa Rais John Magufuli anasikika akisema kuwa miradi hiyo inagharamiwa na fedha za ndani za walipa kodi, na wakati mwingine Waziri wa Fedha ananukuliwa akisema kuwa miradi hiyo inagharamiwa na fedha za mikopo mbalimbali. Hata hivyo kutokuwa wazi kuhusu gharama za miradi mikubwa namuda wa kuimaliza kunuzua sintofahamu kuhusu uwezekano wa kumaliza miradi hiyo mikubwa kwa wakati.

41. Mheshimiwa Spika, ukweli ni kuwa kama serikali haitashirikisha sekta binafsi kupitia ubia (PPP) wachambuzi wa uchumi wameshauri kuwa deni la taifa litaendelea kukua na kuwa mzigo kwa walipa kodi. Aidha ikumbukwe kuwa serikali imekua ikikopa sana ndani na hivyo kutengeneza ushindani na wawekezaji wa ndani ambao pia wanatumia mikopo kuendeleza biashara zao.

42. Mheshimiwa Spika, Ushirikishwaji wa sekta binafsi sio utachochea mazingira ya biashara na mzunguko wa fedha nchini bali pia itaipunguzia serikali mzigo wa kuwekeza kwenye kila mradi mkubwa jambo ambalo linasababisha ugumu katika kupata mikopo yenye masharti nafuu kutoka nje na kuepuka serikali kukopa sana ndani kugharamia miradi hiyo.
I. ATHARI ZA KIUCHUMI KUTOKANA NA KUSITISHWA KWA MRADI WA UKANDA MAALUMU WA KIUCHUMI WA BAGAMOYO (BAGAMOYO SEZ) 
43. Mheshimiwa Spika, Serikali imetangaza kusitisha mradi mkubwa wa Ukanda Maalumu wa kiuchumi wa bagamayo na kwamba mradi huo wa thamani ya Dola za Marekani 10 sawa na TZS 23 Trioni, sasa hautafanyika tena. Mradi huu mkubwa wa uwekezaji ambao thamani yake ni zaidi ya Bajeti ya Maendeleo ya Wizara nzima ya Ujenzi, Uchukuzi na mawasiliano kwa miaka minne unafutwa bila kutolewa kwa sababu na kufanyika kwa mjadala wowote wa kina.
44. Mheshimiwa spika, mradi huu ulikuwa ni mradi wenye lengo la kuufanya mji wa kihistoria wa Bagamoyo kuwa kituo kikubwa cha usafirishaji mizigo (Main Logistic Hub) katika bara zima la Afrika. Ni mradi ambao ni uwekezaji wa ubiakati ya wawekezaji kutoka chinina Oman, ambao walikuwa tayari kuutekeleza kama eneo la ukanda maalumu wa Uchumi Bagamoyo (special Economic Zone)
45. Mheshimiwa Spika,Ukanda Maalumu wa Uchumi Bagamoyo unahusisha miradi ya Ujenzi wa Bandari ya Bagamoyo, ujenzi wa eneo la viwanda (industrial park) ambalo ambalo katika awamu ya kwanza litakuwa na viwanda 190 vitakavyozalisha ajira mpya za moja kwa moja 20,000 na awamu ya pili na tatu ikikamilika kutakuwa na viwanda 790 vitakavyozalisha ajira mpya 100,000. Mradi pia unahusisha ujenzi wa mji wa kisasa wa makazi unaoendana na mahitaji ya karne ya 21ambao ulilenga kupunguza msongamano wa Jiji la Dar es salaam kutoka na shughuli nyingi za uzalishaji kuvutia idadai kubwa ya watu kuhamia Bagamoyo kutoka Dar Es Salaam. 

46. Mheshimiwa Spika, mradi pia unahusisha Ujenzi wa kituo cha Usafirishaji ambacho kingeifanya Bagamoyo kuwa kitovu cha usafirishaji wa mizigo na hivyo kuiimarisha Tanzania kama njia kuu ya usafirishaji mizigo “transit route” inayotoka na kuingia kwenda nchi mbalimbali tunazopakana nazo. Aidha ni Logistic Park ililenga kuhudumia Meli kutoka Afrika kwenda Ulaya na Marekani.
47. Mheshimiwa Spika, kama mradi huu ungekamilika pamoja na maeneo yake yote manne, haswa eneo la Logistic Hub jumla ya makontena milioni 20 zilitarajiwa kupitia Bagamoyo kwa mwaka na kuifanya kuwa bandari kubwa kuliko ile ya Rotterdam ya Uholanzi ambayo ndiyo kubwa kuliko zote Bara la Ulaya, kwa wale tunaoitakia mema Tanzania, tunaona ndani ya miaka 10 Bagamoyo ingekuwa Dubai ya Bara zima la Afrika.
48. Mheshimiwa Spika, kwa kuwa Tanzania siyo kisiwa ni bora tuangalie baadhi ya nchi nyingie duniani ambazo zimefanikiwa katika uwekezaji wa maeneo kama haya, ikumbukwe kwambawazo la mradi huu linafanana na wazo la Mradi wa Shenzhen – Special EconomicZone ambapo kampuni inayotaka kuwekeza Bagamoyo ilikuwa mojawapo ya Kampuni zilizowekeza huko. Ukanda maalumu wa uchumi Uchumi wa Shenzhen ulikuwa mpango maalumu wa kuleta mabadiliko ya kiuchumi ya China chini ya kiongozi Deng Xiaoping. Ulikuwa mji wa majaribio ya sera za Kiuchumi ambazo zimeibadilisha nchi ya China na kuwa inavyoonekana sasa. Bagamoyo ilikuwa inajengwa kuwa Shenzhen ya Afrika kupitia mradi wa Bagamoyo Special Economic Zone ambayo wengi hupenda kuita Bagamoyo Port kwa makosa. Hivi kweli Serikali ya Tanzania na watawala wake wameona sasa kujengwa kwa mradi huu hakuna manufaa tena kwa ustawi la Uchumi wa Tanzania?
49. Mheshimiwa Spika, kwa bahati mbaya sana wadau wengi wakati wanapojaribu kuzungumzia mradi huu hujikuta wakizungumzia bandari peke yake na kuacha maeneo mengine ya mradi huu, na hivyo kushindwa kufikiria manufaa mapana ya mradi huu ikiwa ni pamoja na ajira kutoka maeneo mengine matatu ya mradi, hasa kipindi hiki ambacho vijana wengi wa Tanzania wanamaliza shule bila matumaini ya kupata ajira rasmi au hata kujiajiri wenyewe.
50. Mheshiwa Spika, Mradi huu mkubwa umekuwa gumzo sehemu mbalimbali ulimwenguni kutokana na ukubwa wake pamoja na athari zake kwa maslahi ya makundi mbalimbali ulimwenguni. Jambo moja muhimu sana kukumbukwa ni kuwa Biashara ni vita ya makundi yenye maslahi mbalimbali. Kauli ya Mheshimwa Rais John Pombe Magufuli  kuwa nchi yetu ipo kwenye vita vy
51. Mheshimiwa Spika, Yapo Maslahi kutoka maeneo kadhaa ambao ni washindani wetu kiuchumi pia, uamuzi wa Serikali ulipaswa kuangalia jambo hili kwa mapana, Kwa mfano;Kwa mataifa ya Ulaya Magharibi mradi huu ulikuwa tishio kwa hoja za kiushindani na ushawishi ndani ya ukanda wa Bahari ya Hindi ambao unabashiriwa kuwa kitovu muhimu katika bishara ya kimataifa katika miaka michache ijayo. Wazungu waliuona mradi huo kuwa utaipa China nguvu kubwa zaidi ya kiuchumi. Ilikuwa ni muhimu sana kwa wao kuhakikisha mradi huu hautekelezwi kwa namna yeyote ile ili kuzuia nguvu ya China Katika ukanda huu.
52. Mheshimiwa Spika, Kwa mataifa mengine ya Afrika, mfano kwa SADC nchi kama Afrika ya Kusini - mradi huu ulikuwa tishio kwa maslahi yao ya kiuchumi kwa kuwa ungepelekea ushindani mkubwa kwa Biashara ya Bandari ya Durban ambao hivi sasa ndio kuna bandari pekee zenye uwezo wa kuhudumia meli kubwa kabisa za mizigo (4th generation ships). Inawezekana kabisa Afrika Kusini haikufanya kitu kuhujumu Mradi huu lakini kutofanyika kwake ni faida kubwa wa Durban kwani Bagamoyo ilikuwa inakwenda kuwa mshindani wake Mkuu. Hali ni hiyo hiyo kwa Angola ambayo inataka kujenga reli ya kuiunganisha DRC Kongo ili mizigo ya nchi hiyo ipitie bandari yao ya Luanda.
53. Mheshimiwa Spika, Kwa Afrika Mashariki, hasa Kenya, mradi wa Bagamoyo ulikuwa ni tishio kubwa kwa mradi wa Bandari mpya wanayopanga kuijenga huko Lamu, ambayo nayo itakuwa na uwezo wa kuhudumia meli kubwa (4th generation ships) na pia itakuwa na kitovu cha usafirishaji wa mafuta barani Afrika. Siamini kuwa Kenya imefanya chochote kuhujumu mradi huu wa Bagamoyo SEZ, lakini maamuzi ya Tanzania kusitisha mradi huo yametoa ushindi wa bure bure kwa Kenya, kwani sasa Meli kubwa zitahudumiwa Lamu na kuipa Kenya nafasi kubwa sana Katika Biashara ya Usafirishaji Katika eneo la Afrika Mashariki na Kati (The Great Lakes Region). 
54. Mheshimiwa Spika, Zipo taarifa kwamba, Taasisi nyingine za kimataifa zimeingia katika vita hii kusaidia nchi zenye nguvu Duniani. Benki ya Dunia (WB) kwa Mfano haikuupenda mradi huu, na ni dhahiri kuwa imetumia ushawishi wake Serikalini kuupiga vita Mradi wa Bagamoyo SEZ. Ushawishi huo uliwezekana kutokana na misaada na mikopo ambayo Benki ya Dunia inaipatia Tanzania na hivyo kupenyeza ushawishi wa kuupinga mradi. Hoja kubwa iliyotumika kupinga mradi wa Bagamoyo ni kwamba kwakuwa wao WB wameipa Serikali mkopo wa maboresho ya Bandari ya Dar es Salaam, hivyo mradi wa Bagamoyo hauna tija, na endapo ungefanyika utaleta ushindani kwa Bandari ya Dar es salaam na hivyo kushindwa kulipa mkopo. Hoja hii ni muflisi, lakini Serikali yetu ikaingia kingi na kupoteza Uwekezaji wa Fedha za Kigeni (FDI) wenye thamani ya USD 10 Bilioni (TZS 23 Trilioni) kwa tishio la mkopo wa USD 400 milioni (TZS 920 Bilioni). Ni dhahiri kwamba jambo hili linasikitisha sana na Serikali inapaswa kulitafakari upya!
55. Mheshimiwa Spika, Makundi hayo yote yalikuwa na maslahi yanayofanana ya kuhakikisha na au kuombea Mradi wa Bagamoyo Special Economic Zone usitekelezwe. Maamuzi ya Serikali yetu yamewezeshwa matakwa ya Makundi hayo, kwa kujua ama kutokujua. Taarifa ambazo Kambi Rasmi ya Upinzani inazo zinaonesha kwamba imetumika nguvu kubwa ya ushawishi kwa kutumia; Propaganda za vyombo vya habari, Ujasusi wa kiuchumi (economic intelligence) na hata Ushawishi wa kisiasa (political influence and scaremongering).
56. Mheshimiwa Spika,  Mfano ni kugonganisha utawala wa Awamu ya 5 na Uongozi uliopita wa Awamu ya 4 (kwa kuonyesha kwa kuwa Rais aliyepitisha mradi huu anatoka Mkoa wa Pwani, na hivyo amepeleka mradi huu kwao Bagamoyo kwa kujipendelea). Ndio maana Kikao Cha Baraza la Mawaziri, vikao vya mwanzo mwanzo tu vya utawala wa awamu ya tano, viliufuta mradi huu bila hata mjadala wa kina unaozingatia faida pana za mradi, na wala mahusiano ya kidiplomasia kati yetu na nchi za Oman na China. 

J. HOJA ZA KUFUTA MRADI WA BAGAMOYO HAZINA MANTIKI YOYOTE WALA FAIDA KWA TANZANIA YA UCHUMI WA VIWANDA.  
57. Mheshimiwa Spika, miongoni mwa hoja zinazotolewa ni pamoja na hofu ya Serikali kupoteza mapato kutokana na ushindani wa Bandari ya Bagamoyo. Katika hoja hii, Serikali imejengewa hofu kuwa Bandari ya Bagamoyo itafanya mapato ya Bandari ya Dar kupungua na hivyo Serikali kukosa Mapato yake. Ukiangalia kwa juu juu hoja hiyo ina mantiki. Kwamba kutakuwa na ushindani na Dar es salaam itapoteza mapato. Lakini mambo yafuatayo yanayothibitisha kwamba hoja hiyo sio sahihi.
58. Mheshimiwa Spika, jambo la kwanza ni kwamba Bandari ya Bagamoyo itahudumua meli kubwa (4th generation ships) ambazo hivi sasa haziwezi kuingia katika bandari ya Dar es salaam. Katika biashara ya kimataifa hivi sasa, usafirishaji kwa kutumia meli kubwa ndio wenye tija, unafuu na faida. Kwa mfano leo hii kusafirisha zao la korosho kutoka Tanzania hadi China au Marekani kwa kutumia meli ndogo inagharimu mara mbili ya gharama ya usafirishaji kwa meli kubwa. Kutokuwa na uwezo wa kuhudumia meli kubwa kumefanya gharama za usafirishaji wa bidhaa kutoka Nchi zetu kwenda kwenye masoko mengineyo kuwa kubwa na ghali mno (uncompetitive). Ndio maana leo hii nchi za Latin America ambazo zipo mbali kabisa na China, zinauza bidhaa zake nyingi katika soko la China kuliko nchi za Afrika ambazo zipo karibu na China kijiografia. 
59. Mheshimiwa Spika, Hivi karibuni umetokea mfano halisi katika jambo hili, Marekani ilipoanza vita ya biashara na China kwa kuongeza kodi katika bidhaa za China, ili kujibu mapigo China nao waliongeza kodi kwa maharage ya soya kutoka nchini Marekani. Ikumbukwe kwamba biashara ya maharage ya soya ni kubwa sana kwa Marekani, kila mwaka wanauza soya ya thamani ya USD 35 Billioni na zaidi kwa nchi mbalimbali, China ikinunua 60% ya soya yote.Hivyo basi, kitendo cha China kuongeza kodi, gharama za soya zikapanda na hivyo wanunuzi wa soya kutoka China walitafuta soko mbadala la kununua soya (altenative source). Lakini badala ya kuja kununua Afrika, ambako ni karibu zaidi, waliamua kwenda kwa nchi za Amerika ya Kusini (Latin Amerika), hasa Brazili. Moja ya sababu ya kwenda kununua Soya huko ni pamoja na uwepo wa bandari zenye uwezo wa kuhudumia meli kubwa (4th Generation Ships) ambazo ni nafuu katika usafirishaji. Afrika imekosa fursa ya biashara kubwa sababu hiyo.
60. Mheshimiwa Spika, jambo la pili, ni kwamba Uwepo wa bandari kubwa katika eneo moja unasaidia kuongeza wingi wa shughuli za usafirishaji wa mzigo kutoka kwenye bandari kubwa kwenda kwenye bandari ndogo, na hivyo kuongeza mnyororo wa thamani wa sekta ya usafirishaji. Mizigo mikubwa mkubwa ambao ungeshushwa katika bandari ya Bagamoyo ungetengeneza fursa ya biashara kwa meli ndogo na za kati kuuchukua Bagamoyo na kuupeleka kwenye bandari za jirani za Dar, Tanga, Mombasa, na Beira. Mapato yangeongezeka badala ya kupotea. 
61. Mheshimiwa Spika, jambo la tatu linajikita katika Ajira. Ajira zitakuwa nyingi kwenye Mradi wa Bagamoyo Special Economic Zones kuliko kwenye upanuzi wa bandari ya Dar es salaam. Ni vizuri pia kujiuliza kuwa upanuzi wa Bandari ya Dar Es Salaam una manufaa zaidi ya manufaa tutakayopata katika Mradi wote wa Bagamoyo Special Economic Zones? Je, Serikali inaweza kutwambia hivi sasa Bandari ya Dar es salaam inaajiri watu wangapi? Na baada ya upanuzi utakaofanywa ni ajira ngapi mpya zitaongezeka?  Ni bora Serikali ikakubaliana naukweli kwamba kwa teknolojia za karne ya 21 shughuli za bandari nyingi ziko kidijitali (digitalized) sana kiasi kwamba ile asili ya kuzalisha ajira nyingi haipo tena. Hivyo kwa vyovyote vile ajira mpya zitakazozalishwa baada ya kumalizika upanuzi hazitozidi 1000. Kwa upande mwingine, ajira zitakazozalishwa kwenye mradi wa Bagamoyo SEZ katika awamu ya kwanza tu ni 20,000. Je faida ipo wapi? Mapato ya Kodi za Wafanyakazi hao 20,000 tu yatazidi mara 10 Mapato yote ya Serikali kutoka Bandari ya Dar Es Salaam.
62. Mheshimiwa Spika, hoja yetu ya nne ni upande wa mapato (direct revenues). Baadhi ya maswali ambayo tunajiuliza bila majibu ya fikilishi na ya kinani kuwa Bandari ya Dar es salaam- serikali inapata kiasi gani? Kwa vyovyote vile mapato ya jumla ambayo serikali itakayapata katika mradi wa Bagamoyo SEZ yatakuwa ni makubwa zaidi, kwani mbali na mapato itakayopata katika upande wa bandari kwa njia ya Wharfage charges; Imports Duties kwa bidhaa nyingi zitakazopitia katika bandari hiyo, serikali pia itapata kodi za aina mbalimbali katika viwanda 190 na baadaye viwanda 790 vitakavyojengwa. Watumishi 20,000 watalipa kodi ya Pay As You Earn (PAYE) yao itakuwa ni kiasi kikubwa cha uhakika kwa serikali. Achilia mbali shughuli mtambuka zitokanazo na shughuli za viwanda. Katika mji mpya utakaojengwa Serikali itapata kodi za majengo na kodi nyingine zitokanazo na ardhi na pango, achilia mbali kodi za shughuli nyingine za biashara zitakazofanyika Bagamoyo. Hoja ya Mapato kupotea ni hoja dhaifu na haina mashiko kabisa. 
63. Mheshimiwa Spika, sababu ya pili inayotajwa kutumiwa na Serikali ni kwamba kumpa mwekezaji mgeni aendeshe bandari ni hatari kwa usalama wa nchi. Hapa cha kujiuliza ni kuwa ndani ya Bandari ya Dar es salaam kuna kampuni ya Uwekezaji ya Kigeni - TICTS, ambayo imeendesha shughuli zake ndani ya bandari kwa miaka 20 na zaidi sasa, je ni usalama upi wa nchi umeathirika?Inapokuja hoja za kiusalama ni nchi ya China yenye mahusiano ya karibu sana ya kijeshi na Tanzania. Kila leo tumeona vikifunguliwa vyuo (Chuo cha Ulinzi cha Jeshi Kunduchi), viwanja vya ndege (Uwanja wa Ndege wa Kijeshi wa Ngerengere, Morogoro) nk kwa msaada wa China. Wanajeshi wengi wa Tanzania wamepata mafunzo China, na vifaa vingi vya kivita vimetoka China. Ni jambo la kawaida kukuta gari yenye namba za usajili za JWTZ ndani yake kuna askari wa Tanzania na China.Sasa kwa ukaribu huo wa kihistoria tangu JWTZ ilipoanzishwa baada ya kuvunja jeshi lenye asili ya kikoloni lililojaribu kufanya mapinduzi miaka ya 60, leo hii sisi ndio watu wa kuhofia usalama dhidi ya Wachina? Hata hivyo, kama hoja hii ni ya kweli, vyombo vyetu vya ulinzi na usalama haviwezi kuweka mkakati mbadala wa kudhibiti masuala ya Usalama katika eneo la mradi la Bagamoyo SEZ?
64. Mheshimiwa Spika, ipo pia hoja nyingine inayozungushwa ni kwamba eti Wachina watanyang’anya mali za taifa endapo mradi huo utapata hasara kama ilivyokuwa kwa mradi wa Bandari wa Sri Lanka. Ukweli ni kwamba mradi wa Bagamoyo sio sawa na mradi wa Sri Lanka au mradi wa ujenzi wa Reli ya Kenya. Tofauti na miradi hiyo miwili ya Kenya na Sri Lanka, mradi wa Bagamoyo unatekelezwa kwa njia ya uwekezaji (FDI) kwa asilimia 100, wakati ile miradi ya Kenya na Sri Lanka inatekelezwa kwa mikopo ambayo nchi inawajibu wa kuweka dhamana (sovereign guarantee). 
65. Mheshimiwa Spika, hii maana yake ni kwamba hata kama mradi wa Bagamoyo utendeshwa kwa hasara, jambo ambalo siyo kweli atakayeumia ni mwekezaji na sio nchi yetu. Lakini kwa uzoefu wa kampuni ya China Merchant katika uwekezaji wa miradi mikubwa ya aina hii, haiwezekani wakafanya uamuzi wa kuwekeza mradi wa kupata hasara kirahisi namna hiyo. Ikumbukwe kwamba kampuni ya China Merchant ina uwezo wake kimtaji unaofikia mara 20 ya GDP ya Tanzania. Yaani Mapato ya Kampuni hiyo kwa mwaka ni USD 1,200 Bilioni, wakati GDP ya Tanzania ni USD 55 Bilioni.
66. Mheshimiwa Spika, Hoja ya Masharti Magumu, hoja nyingine inayosemwa ni kuwa masharti ya kuendesha mradi wa bagamoyo ni magumu. Inawezekana kuwa hoja hii ina mashiko na ndio maana ni hoja pekee ambayo Serikali inaitaja. Hoja hii imezungumzwa hapa Bungeni na Waziri wa Uchukuzi katika hotuba yake ya Makadirio ya Mapato na Matumizi ya Wizara kwa mwaka 2019/2020. Ikiwa ndiyo hivyo, tuulizane, hivi mahala ambapo watu wanazungumza, kila upande una wajibu wa kuja na mapendekezo yake (proposal) na upande wa pili una haki ya kuja na counter proposal. Kuweka mpira kwapani ni njia sahihi au ni udhaifu uliopitiliza?
67. Mheshimiwa Spika, Kama serikali iliweza kwenda hatua ya ziada kuvutia mradi wa Bomba la Mafuta la Uganda kwa kutoa vivutio maalum vilivyopelekea hadi kufanyika mabadiliko ya sheria Bungeni iweje ishindwe kufanya hivyo kwa Mradi wa Bagamoyo? Kwa faida za ajira na kodi zinazokuja na mradi wa Bagamoyo kwa hakika zinazidi faida za mradi wa bomba la mafuta ambalo sehemu kubwa ya ajira zake zitatokea wakati wa ujenzi wa bomba lenyewe na likishakamilika ajira zitapungua kwa 80%.Ukiachilia faida za moja kwa moja zilizotajwa kuhusu mradi wa Bagamoyo, ni wazi kwamba ujenzi wa mradi huo pia utasaidia kuufanya mradi wa reli ya Kati ya Standard Gauge kupata idadi kubwa ya mizigo ya kusafirisha ili uweze kurejesha mikopo iliyochukuliwa kwa ajili ya ujenzi wa reli hiyo. Serikali yetu inashindwa kuona fungamanisho hili kati ya Mradi wa Reli ya Kisasa na Mradi wa Bagamoyo SEZ? Kwa ujumla na vyovyote iwavyo, faida za mradi wa Bagamoyo SEZ ni kubwa kuliko madhara tunayodhani tunayaepuka.
68. Mheshimiwa Spika, Athari za Maamuzi Haya Kiuchumi na Kidplomasia ni makubwa sana na kwa mantiki hiyo, inawezekana kuwa sababu zinazotajwa hadharani sio sababu haswa zilizopelekea Mradi wa Bagamoyo SEZ kusitishwa. Sababu zisizotajwa zinatamanisha kuzifahamu. Tunataka Serikali sasa kuliambia Taifa sababu hasa ambazo hazitajwi ili sote kwa pamoja tulisaidie Taifa kwa  kulinganisha na faida kubwa za mradi huu kwa Taifa, na hasa Ajira na kwenye kukuza nafasi ya nchi Katika dunia ya Usafirishaji. 

69. Mheshimiwa Spika, Kwa miaka ya hivi karibuni nchi yetu imeanza kupoteza heshima yake kimataifa na hata kuelekea kupoteza marafiki wa kudumu (all weather friends). China na Oman, nchi ambazo zilikuwa zishirikiane na Tanzania kwenye mradi wa Ukanda Maalumu wa Kiuchumi wa Bagamoyo (Bagamoyo SEZ) ni nchi muhimu sana kwa historia ya Tanzania.China ilipoanzisha mikutano na Afrika (FOCAC) mwaka 2000 ni nchi 4 tu za Afrika zilihudhuria ikiwemo Tanzania. Hivi sasa FOCAC inahudhuriwa na marais wengi zaidi kuliko Mkutano wa AU wa kila nusu mwaka. Rais Magufuli hajahudhuria mkutano hata mmoja wa FOCAC tangu aingie madarakani na hivyo kutoonana na Rais wa China kuzungumzia masuala ya Maendeleo ya nchi zetu hizi. Mradi wa Bagamoyo ulikuwa mradi muhimu mno kwa wazo la Rais wa China la ‘Belt and Road Initiative’. Kutofanikiwa kwa mradi huu ni udhaifu wa kidiplomasia wa nchi yetu na udhaifu huu una gharama kubwa kwa Maendeleo ya nchi yetu. 
70. Mheshimiwa Spika, Mshirika mwengine wa mradi huu ni nchi ya Oman. Nchi ambayo ina historia kubwa kwa Tanzania na hususan Zanzibar. Katika raia takribani milioni 5 wanaoishi Oman, takribani nusu yake wanaongea kiswahili. Kama kuna nchi ambayo Tanzania inapaswa kuwa na mahusiano nayo ya karibu zaidi nje ya Afrika ni Oman. Hivi karibuni Oman imekuwa ikijitahidi kuimarisha mahusiano yake na Afrika Mashariki na Mradi wa Bagamoyo ilikuwa ni moja ya Miradi ya kuonyesha nia na dhamira ya dhati ya Serikali ya Oman kuboresha mahusiano na Tanzania. Oman inaagiza takribani vyakula vyote kutoka nje, na Tanzania ingeweza kufaidika sana na soko la Oman kwa Bidhaa za kilimo na mifugo. Hivi sasa nchi zinazofaidika ni India na Sri Lanka. Mradi wa Bagamoyo ulikuwa mradi muhimu sana kuifungua Oman kwa Tanzania. Kutofanikiwa kwa mradi huu ni udhaifu wa kidiplomasia wa nchi yetu na udhaifu huu una gharama kubwa kwa Maendeleo ya nchi yetu kiuchumi, hasa kwa wakulima na wafugaji.
71. Mheshimiwa Spika, Jambo linaloshangaza kwa Serikali hii ya Awamu ya Tano ni uwezo wake wa kukumbatia miradi inayotoa Fedha nje (outflows) na kuua miradi yote iliyoikuta ya kuleta fedha nchini (inflows). Miradi ifuatayo kwa mfano, Mradi wa kinu Cha kuchakata Gesi Asilia cha Lindi (LNG) wenye thamani ya USD 30 bilioni (TZS 69 Trilioni) umecheleweshwa, Mradi wa Uwekezaji kwenye Makaa ya Mawe ya Mchuchuma na Liganga wenye thamani ya USD 3.5 Bilioni (TZS 8.05 Trilioni) nao pia umecheleweshwa, na sasa Mradi wa Ujenzi wa Ukanda Maalumu wa Kiuchumi wa Bagamoyo kuifanya Tanzania kuwa Kituo Kikuu Cha Usafirishaji Afrika nzima, wenye thamani ya USD 10 Bilioni nao umesitishwa. 
72. Mheshimiwa Spika, Utekelezaji wa miradi hii mitatu ungerahisisha sana utekelezaji wa miradi ambayo Serikali inafanya sasa. Mradi wa LNG ya Lindi ungeipa nchi mabilioni ya fedha za Kigeni kutekeleza mradi wake pendwa wa Stiegler’s Gorge kama ingekuwa kuna haja kuendelea nao. Mradi wa Mchuchuma na Liganga ungewezesha kuzalisha Mataruma ya Reli hapa hapa nchini kujengea Reli ya SGR na kuokoa mabilioni ya Fedha za Kigeni tunayotumia kununulia mataruma nje ya Nchi. Mradi wa Bagamoyo ungeleta mizigo yote ya Afrika hapa Tanzania na Reli mpya kupata Biashara na hivyo kupata faida ya Uwekezaji. Kambi Rasmi ya Upinzani Bungeni inataka Serikali kutafakari upya maamuzi yake.
K. MASUALA YA SERA YA KODI NA URASIMU YANAVYOATHIRI BIASHARA NCHINI

73. Mheshimiwa Spika, Mpango wa maendeleo wa miaka mitano unazungumzia na kuonyesha ahadi ya serikali kujenga mazingira mazuri kwa ajili ya ukuaji wa sekta binafsi nchini. Kinachotokea kwa sasa ni serikali kutaka kumkamua Ng’ombe maziwa ambaye hajampeleka kwenye malisho yenye majani ambayo yatamfanya Ng’ombe huyo kuzalisha maziwa ya kutosha. 

74. Mheshimiwa Spika, Hivi ndivyo serikali inavyofanya kwa wafanyabishara nchini, ambapo serikali inawahimiza kulipa kodi ya maendeleo (jambo ambalo ni jema) lakini haijaweka mazingira mazuri kwa ukuaji wa biashara hizo.

75. Mheshimiwa Spika, kwa mujibu wa taarifa ya Benki ya Dunia kuhusu urahisi wa kufanya biashara duniani, Tanzania imekuwa nchi ya 137 kati ya nchi 190 duniani na moja ya changamoto zilizotajwa ni pamoja masuala ya kodi ambazo sio rafiki, kufanya biashara mpakani na ugumu katika uanzishaji wa biashara.

76. Mheshimiwa Spika, kila wakati serikali hii inapokosolewa Kiongozi Mkuu wa nchi amenukuliwa akisema kuwa wanaotoa ukosoaji huo wanatumwa na mabeberu jambo ambalo linaonyesha kuwa bado tunao viongozi ambao wanafikiria kijamaa kuliko kufikiri katika Nyanja za utandawaza na kukua kwa sekta binafsi. Ni lazima serikali ijue kuwa haiwezi kuirudisha nchi kwenye Ujamaa kama walivyozungumza lugha za kijamaa wakati kama Taifa tulishatoka kwenye zama hizo.

77. Mheshimiwa Spika, mazingira ya kuanzisha biashara nchini ni magumu, Waziri anaweza kuja na takwimu nzuri za namna Wakala wa Usajili wa Biashara na Leseni alivyosajili biashara kadhaa kwa mwaka huu wa fedha lakini ukweli ni kuwa mazingira ya kuanzisha biashara nchini ni magumu sana. Mathalani kuanzisha biashara ya kawaida unaweza ukatakiwa kupitia kwenye mamlaka na wakala zaidi ya tano na sehemu zote hizo kuna gharama ambazo lazima uzilipe kama mfanyabiashara kupata vibali au leseni.

78. Mheshimiwa Spika, hata utendaji wa Mamlaka ya Mapato (TRA) sio rafiki kwa wafanyabiashara. Hii ni kutokana na maafisa kuambatana na vyombo vya ulinzi na usalama wakati wa ukusanyaji au ufuatiliaji wa kodi jambo ambalo linatia wafanyabiashara hofu na kuamua kufunga biashara zao.

79. Mheshimiwa Spika, Kambi Rasmi ya Upinzani inaitaka serikali kutofumbia macho mapungufu haya yaliyopo ya mazingira ya kufanya biashara. Ni vema kama wanahitaji makusanyo mazuri ya kodi watatue changamoto zinazowakumba wafanyabiashara kuliko kujikita zaidi kwenye ukusanyaji wa kodi bila kuweka mazingira wezeshi kwa wafanyabiashara kufanya biashara nchini.
L. GHARAMA ZA KUANZISHA VIWANDA 

80. Mheshimiwa Spika, Kambi Rasmi ya Upinzani inatambua kuwa sio kazi rahisi kuanzisha kiwanda kama ambavyo serikali hii imekuwa ikipiga kelele hapa Bungeni na kwenye vyombo vya habari. Hasa ukizingatia kuwa kuanzisha viwanda vikumbwa ambavyo huzalisha mathalani kama magari viwanda hivyo vipya hasa vya “fabrication industries” ni ghali si tu katika kuvianzisha bali hata kuviendesha.

81. Mheshimiwa Spika, pamoja na gharama kubwa za kuanisha na kuviendesha muda wa bidhaa zitakazozalishwa ili kuingia kwenye soko na kukubalika katika jamii ya watumiaji huwa mrefu sana.

82. Mheshimiwa Spika, serikali makini duniani kwa sasa huwa jambo la muhimu kwao ni kuanzisha viwanda vya uunganishaji (assembly plants), kama wenzetu wa Kenya walivyofanya au kama inavyofanyika kwa matrekta ya ARSUS yanayounganishiwa hapa Tanzania lakini kiwanda mama kipo nchi za nje.

83. Mheshimiwa Spika, kwa njia hii ni dhahiri tutakuwa tumeepuka gharama kubwa ya matumizi ya nishati umeme, gharama kubwa ya kutangaza bidhaa husika na hivyo bidhaa husika zitakuwa shindani katika soko la ndani na nje. Nchi nyingi za Mashariki ya Kati hutumia teknolojia ya kuunganisha bidhaa kama mbadala wa kuanzisha viwanda vipya kuepuka changamoto ambazo tumeeleza.

84. Mheshimiwa Spika, ieleweke kuwa zipo pia changamoto za kimazingira ambazo kama nchi tutakumbana nazo katika kile ambacho serikali hii inakiita “uchumi wa viwanda”. Kambi rasmi ya Upinzani Bungeni inaona kuwa serikali hii inacheza ngoma ambayo haijafanyiwa utafiti wa kutosha kuhusu uanzishwaji na uendeshaji wa viwanda nchini.
M. UHITAJI WA MABORESHO KATIKA SHIRIKA LA KUHUDUMIA VIWANDA VIDOGO (SMALL INDUSTRIES DEVELOPMENT ORGANIZATION- SIDO)

85. Mheshimiwa Spika, Shirika la kuhudumia viwanda vidogo (SIDO) lilianzishwa mnamo mwaka 1973 kwa mujibu wa Sheria namba 28. SIDO ina ofisi katika mikoa yote ya Tanzania bara isipokuwa Tanzania visiwani (Zanzibar), kwasababu Wizara ya Viwanda na Biashara sio ya Muungano.

86. Mheshimiwa Spika, majukumu ya Shirika hili ni pamoja na Uendelezaji teknolojia, kutoa mafunzo na huduma za ugani, kusimamia masuala ya masoko na habari pamoja na huduma za fedha.

87. Mheshimiwa Spika, Katika huduma ya uendelezaji teknolojia, SIDO ina mapungufu makubwa kwa sababu ilitegemewa SIDO kuzalisha mashine mbalimbali kupitia vituo vyao vya kuzalishia mashine (KARAKANA) lakini mpaka hivi sasa ni Mikoa saba tu yenye vituo vya kuzalishia mashine ambayo ni Iringa, Mbeya, Kigoma, Lindi, Arusha, Shinyanga na Kilimanjaro. 

88. Mheshimiwa Spika, pamoja na uwepo wa Karakana hizo, mashine zake sio za kiasasa na zinahitaji kuboreshwa. Mikoa iliyobaki inategemea wajasiriamali wanaozalisha mashine. Kambi Rasmi ya Upinzani inaitaka serikali kuhakikisha kuwa SIDO inakuwa na Karakana katika Mikoa iliyosalia ili kuwa mfano kwa Wajasiriamali wengine nchini.

89. Mheshimiwa Spika, mpaka sasa Karakana za SIDO zilizopo zinashughulikia Mkoa mzima na kukosa matawi wilayani, sasa katika kutoa huduma zenye tija kwa taifa kuna haja ya shirika kujipambanua hadi wilayani kuwe na ofisi ili kuwafikia wananchi kwa karibu zaidi kuliko ilivyo sasa. Mfano mtu yupo Mpwapwa anahitaji huduma ni lazima aje Dodoma mjini ndipo apate huduma, labda itokee bahati kukiwa na maonyesho Wilayani ndipo inakua rahisi kwa wananchi kupata huduma.

90. Mheshimiwa Spika, Katika huduma ya uendelezaji wa teknolojia, unakuta kuna taasisi nyingine ambazo zina ofisi mkoa mmoja au miwili tu nazo zinajihusisha katika uendelezaji wa teknolijia ambazo ni TEMDO, CARMATEC na TIRDO. Ili kuboresha zaidi hili shirika la kuhudumia viwanda ambalo lipo Mikoa yote ya Tanzania bara, ni vema taasisi hizi zenye lengo sawa la uendelezaji teknolojia zingeunganishwa kama Shirika moja la kuhudumia viwanda kwa manufaa ya umma kwa kila Mkoa kupata huduma muhimu katika uendelezaji technologia nchini.

91. Mheshimiwa Spika, kwa njia hii ni dhahiri tutakuwa tumeepuka gharama kubwa ya matumizi ya nishati umeme, gharama kubwa ya kutangaza bidhaa husika na hivyo bidhaa husika zitakuwa shindani katika soko la ndani na nje.
N. CHANGAMOTO ZA SEKTA YA VIWANDA NCHINI TANZANIA.
i. Serikali kushindwa kurejesha Malipo ya VAT (VAT Refund).
92. Mheshimiwa Spika, wazalishaji wengi hivi sasa wanapata changamoto ya mitaji inayotokana na malimbikizo ya VAT iliyolipwa kwa serikali. Ikumbukwe kwamba kwa mujibu wa sheria Mapato ya Ongezeko la thamani, yaani (the Value Added Tax Act,2014) viwanda vinavyosafirisha bidhaa na kununua malighafi kutoka nje ya nchi, vinapaswa kulipa kodi ya ongezeko la thamani VAT, kodi ambayo inapaswa kurejeshwa kwa walipaji ndani ya kipindi cha miezi mitatu. Katika hali ya kusikitisha Na kukatisha tama Kwa wafanya biashara hawa, malikimbikizo ya fedha hizo zilizolipwa hayajalejeshwa kwa kwa zaidi ya miaka mitatu sasa.

93. Mheshimiwa Spika, Wafanya biashara Viwandani sasa wanadai kurejeshewa zaidi ya Shilingi Bilioni 45 kutoka kwa serikali kwa zaidi ya miaka mitatu. Kitendo cha Serikali kushindwa kurejesha fedha hizo kwa wafanya biashara kinasababisha ongezeko la gharama katika uzalishaji wa bidhaa viwandani na hivyo kuathiri ufanisi wa uzalishaji na kuathiri uchumi kwa ujumla, kitendo hicho piakinaathiri na kukatisha tama usafirishwaji wa bidhaa zinazozalishwa viwandani kwenda nje ya nchi kwa kuwa msafirishaji atapaswa kulipa fedha nyingine wakati kwa zaidi ya miaka miatatu amekuwa akilipa lakini serikali imeshindwa kurejesha fedha hizo kama sheria inavyotamka na mwisho kitendo cha serikali kushindwa kurejesha malimbikizo ya VAT kinaathiri upatikanaji wa fedha za kigeni.

94. Mheshimiwa Spika, Ili kuwanusuru wafanya biashara wa viwandani ambao asilimia kubwa walikopa fedha hizo kutoka kwenye taasisi mbalimbali za kifedha zenye riba kubwa na ili kupunguza gharama za uzalishaji na kuongeza ufanisi wa uzalishaji viwandani, kuhamasisha bidhaa zinazozalishwa hapa nchini kusafirishwa nje ya nchi kwenye masoko na kuliingizia Taifa fedha nyingi za kigeni, Kambi Rasmi ya Upinzani Bungeni initaka Serikali kuliambia Bunge lako Tukufu ni lini itawalipa wazalishaji wenye viwanda madai yao ya malimbikizo yanayokadiriwa kuzidi Bilioni 45 ili uchumi wa viwanda uonekane kwa vitendo?
ii. Kodi kubwa inayotozwa kwenye ushuru wa forodha 15%, sukari ya Viwanda.

95. Mheshimiwa Spika, kuna changamoto nyingine dhidi ya malighafi inayotumika viwandani kutengeneza vinywaji, vyakula na katika viwanda vya kiphamafasia. Hata hivyo sukari ya viwandani si Tanzania wala nchi za jumuiya ya afrika mashariki zinazozalisha malighafi hii. Ikumbukwe kwamba chini ya Jumuia ya Afrika Mashariki, Sukari hii hutozwa ushuru kwa 10%. Tanzania ni nchi pekee miongoni mwa nchi za Afrika Mashariki ambazo hutoza nyongeza ya 15% ambayo inapaswa kurejeswa kwa walipaji (additional refundable import duty of 15%) na hivyo kufanya jumla ya ushuru unaolipwa kuwa 25%. Pamoja na nia njema ya kuthibiti wafanyabishara wenye nia ya kuuza malighafi hiyo katika soko la ndani lakini ukweli ni kwamba, ongezeko hilo halizuii chochote kwa kuwa mfanyabiashara anaweza kuingiza, akalipa ushuru unaotakiwa na akaiuza katika soko la ndani kwa faida. Lakini kwawazalishaji wa viwandani ambao wanaingiza sukari ya viwandani kama malighafi ya kuzalishia bidhaa, mfumo huu ni mzigo kwao kwa kuongeza gharama za uzalishaji na kuongeza taratibu za kiutawala zisizo na ulazima wowote.
96. Mheshimiwa Spika, pamoja na hoja hizo, lipo tatizo la muda mrefu la kutorejeshwa kwa ushuru huo kutoka mamlaka ya mapato Tanzania (TRA), hadi sasa kwa mujibu wa taarifa za Umoja wa wamiliki wa Viwanda Tanzania (Confederation of Tanzania Industries) ambazo Kambi Rasmi ya Upinzani Bungeni imeziona, waagizaji na sukari ya viwandani wanadai marejesho ya zaidi ya Billioni 35 kutoka Tanzania Revenue Authority.   

97. Mheshimiwa Spika, Serikali kupitia Mamlaka ya mapato nchini kwa kushindwa kuwarejeshea waagizaji wa sukari ya viwandani shilingi Billioni 35, wamewasababishia hasara ya bilioni 3.5 ambazo wamelazimika kulipa kwenye taasisi za fedha yakiwemo mabenki ya biashara kutokana na ucheleweshwaji huo. Hali hiyo pia inaongeza gharama ya uzalishaji kwa wazalishaji wa Tanzania wakati washindani wenzao kutoka nchi za jumuia ya Afrika Mashariki wanaolipa ushuru wa 10% peke yake bila gharama nyingine wakipata faida kulingana na uzalishaji wa Tanzania na hivyo, gharama zinazozalishwa Tanzania zinakuwa na gharama kubwa kuliko bidha zinazofanana ambazo zimezalishwa katika nchi wanachama wa jumuia ya Afrika Mashariki.
98. Mheshimiwa Spika, Kambi Rasmi ya Upinzani inaishauri Serikali kurejesha / kulipa malimbikizo ya wazalishaji hawa yanayotokana na nyongeza ya ushuru kwa 15% kwa mujibu wa sheria na kanuni kwa waingizaji wa sukari ya Viwandani, kiasi cha zaidi ya Billioni 35. Pamoja na hayo Kambi Rasmi ya Upinzani Bungeni inaishauri serikali kuondoa nyongeza ya 15% ambayo ni ushuru unaorejeshwa kwa kuwa haiongezi mapato wala thamani kwa Serikali, na badala yake nyongeza hiyo ambayo inachelewa kurejeshwa inaleta athari kwenye mzunguko wa fedha za mitaji ya wafanyabiashara, huku ikiongeza gharama za kufanya biashara na ni kikwazo cha ukuaji wa bishara za Viwanda. Serikali iondoe vikwazo hizi zisivyo na ulazima wowote ili kujenga uchumi wa viwanda kwa vitendo kuliko maneno matupu.
iii. Changamoto za sheria ya Kodi ya Ongezeko la thamani VAT namalighafi za Viwandani nchini! 
99. Mheshimiwa Spika, Mfumo wa mpya wa stempu za kielektroniki (ETS) ambao ulikusudia kuongeza mapata ya serikali umeshindwa kutimiza adhima hiyo na hauna budi sasa kuondolewa. Taarifa ambazo Kambi Rasmi ya Upinzani inazo zinaonesha kwamba stemp moja ina gharama ya shilingi nane, lakini Serikali haipati mapato kutokana na fedha hiyo. Taarifa zinadai kwamba kazi yam wenye tenda ya kutengeza stemp ni kutoa taarifa kwa Serikali juu ya kiasi cha bidhaa kilichozalishwa, na ukiangalia mfumo wa utendaji kazi unagundua kwamba kampuni ya SIPA ndiye mnufaikaji kuliko Serikali na hata mapato ya Serikali yameshuka. Kambi rasmi ya upinzani Bungeni inaitaka serikali kutafakari upya mfumo huu na kuliambia Bunge hili ni mapato kiasi gani Serikali ilikuwa ikipata kutoka katika makampuni ya Sigara (TCC)na Kampuni ya bia (TBL) kama mfano, kabla ya mfumo wa ETS na kiasi cha mapato ambacho serikali inapata baada ya kuanzisha mfumo wa ETS.
100. Mheshimiwa Spika, sheria mpya ya ongezeko la thamani yaani VAT ya mwaka 2014 iliyoanza kutumika Julai 01, 2015 iliondoa vyandarua vya kuzuia malaria kutoka jedwali la ZERO KODI (ZERO RATE) na kuviweka kwenye jedwali la msamaha wa kodi. Utaratibu huu mheshimiwa Spika, unavifanya vyandarua vinavyozalishwa nchini kuwa na bei ghali kuliko vyandarua vinavyoingizwa nchini (imported) ambavyo havitozwi ushuru wala kodi. Kwa sheria hii mzalishaji wa ndani ya Tanzania hawezi kurejeshewa malipo ya kodi ya VAT (input tax) aliyolipa wakati wa kuagiza malighafi na pia katika mchakato mzima wa uzalishaji kama umeme na usafirishaji. Kwa vile chandarua hakitozwi VAT malipo hayo ya 18% hubaki kama gharama kwa mzalishaji kwa vyandarua vyote vitakavyotumika nchini ambapo lazima gharama hii iingizwe kwenye bei na hatimaye kutomudu ushindani dhidi ya vyandarua kutoka nje ya nchi ambavyo havitozwi kodi yoyote.
101. Mheshimiwa Spika, kutokana na sheria hii ya VAT 2014 kuitaka TRA kukusanya kodi ya VAT kwa mzalishaji wa ndani wakati huo huo wakikusanya lakini wakikusanya kodi ZERO kwenye vyandarua kutoka nje ni kitendo kinachohamasisha uingizwaji wa vyandarua kutoka nje ya nchi na hivyo kuendeleza ajira za huko vinakotengenezwa badala ya hapa nchini. Aidha viwanda vya ndani vinadidimizwa kwa kutoweza kushindana katika soko na pia inalazimika wakati mwingine kutumia fedha za kigeni kwa ajili ya kuagiza vyandarua vya malaria kutoka nje pasipo ulazima na ambapo fedha hizo zingeweza kutumika katika shughuli nyingine za maendeleo nchini.
102. Mheshimiwa spika, katika kuendeleza viwanda kwa ajili ya kilimo cha kisasa, vipo viwanda ambavyo vinatengeneza vyandarua kwa ajili ya kilimo Biashara cha mbogamboga (horticulture). Hata hivyo, vyandarua hivi hutozwa kodi ya Ongezeko la Thamani (VAT) na hivyo kuvifanya kuwa ghali. Endapo greenhouse nzima inaagizwa toka nje hazina ushuru wa VAT lakini pale changarua chake kinapoisha, ili kuweka kingine kinachozalishwa hapa nchini ndipo hutozwa VAT pamoja na kwamba ni mojawapo ya pembejeo za kilimo. Mali ghafi zake ni pamoja na High Density Polyethylene ( HDPE) HS 3901.20.00 na ULTRA – Violet (UV D- 770 – Calcium base filler MB) – HS 3206.19.00 - VAT
103. Mheshimiwa spika, wakati katika kipindi hiki cha awamu ya Tano, tatizo la ukosefu wa ajira limekuwa kubwa na serikali kwa kipindi hiki ikisuasua kuajiri watanzania wanaohitimu katika fani mbalimbali, uchumi wa viwanda pamoja na mambo mengine ungetarajiwa kuzalisha ajira nyingi hapa nchini. Pamoja na ukweli huu lakini bado sera za serikali kama hii ya kutoza VAT kwenye vyandarua vyenye viatilifu siyo tu kuhatarisha ajira kwa watanzania lakini pia inaonesha ni kwa kiasi gani mikakati ya kutikomeza ugonjwa wa malaria hauwezi kufanikiwa kutokana na sera mbaya kama hizi. 
104. Mheshimiwa Spika, Kambi Rasmi ya Upinzani inapendekeza na kushauri Serikali kuondoa Kodi ya VAT kwenye malighafi zinazotumika kutengeneza vyandarua vya kuzuia mbu waenezao ugonjwa hatari wa malaria. Malighafi ambazo ni High Density Polyethylene (HDPE) Monofilament Grade – HDPE – HS.3901.20.00 na Colour Master Batch HS.3204.20.00 ziondolewe kodi na mbadala wake uwe ni kutoza kodi na ushuru kwenye vyandarua visivyotiwa kiatilifu na kuvipatia HS Code tofauti na vile vyenye kiuatilifu ambayo hutumika kama vifaa tiba, ikumbukwe kwamba vyandarua vyote hutumia HS. 6304.91.10. 
iv. Utitiri wa Kodi kwenye viwanda vya mbao shindani wa kibiashara usiozingatia usawa.

105. Mheshimiwa spika, wafanyabiashara wa Tanzania sasa wanapitia katika mazingira ambayo siyo rafiki kibiashara. Ni kipindi ambacho kuna utitiri wa kodi, tozo na ada mbalimbali hali inayowalazimu baadhi ya wafanyabishara kufunga biashara zao kutokana na kushindwa kumudu gharama hizo.
106. Mheshimiwa spika, kuonesha jinsi ambavyo utitiri huo wa kodi, tozo na ada zinavyoathiri biashara, nitatumia sekta ya viwanda vya samani za mbao kama mfano. Pamoja na kukua kwa sekta hii na kufikia katika kiwango cha kusafirishwa kwenda nje ya nchi, lakini biashara hii ya mazao ya mbao na misitu kwa ujumla inakutana na changamoto ya uwepo wa Kodi nyingi, ushru, tozo, ukiritimba kwenye taratibu za kupata vibali vya kusafirisha bidhaa za misitu kwenda nje ya nchi. Sekta hii tu inakumbana na kodi, tozo na ushuru kwa mfano, Mfanya biashara anatakiwa kulipa kodi na tozo zifuatazo ili kufanya biashara ya samani, Annual Export Permit renewe fees, kutoka Tanzania Forest Agency, Annual Renewal fees for the certificate of Forest produce in the furniture category, Additional charges of on consignment below USD 299.00 and TZS 270,000.00 more on consignment above USD 300.00, Additional fees of TzS 500 to Ministry of Livestok on wood furniture that uses leather product, Business Licence Fees of Tzs 300,000 BRELA, Export License of Tzs 100,000.00 (BRELA) Municipal Levy of 0.3% on sale revenue (Local government) Fire and Rescue Force fee of Tzs 400,000.00 na Ada ya OSHA kiasi cha TZS 350,000.00 na hivyo kufanya jumla ya gharama za kodi, tozo na ushuru kufikia jumla ya 9. Kambi Rasmi ya Upinzani Bungeni inaona haya siyo mazingira mazuri kwa ustawi wa biashara hapa nchini na KRUB inataka serikali kupunguza kodi na tozo hizi, pia kuja na mkakati ambao utawawezesha watanzania kufanya biashara katika mazingira mazuri kuliko hali ilivyo hivi sasa. 
v. Ongezeko la huduma za Bima viwandani.

107. Mheshimiwa Spika, hivi karibuni serikali imefanya mabadiliko ya kanuni ambayo yalitangazwa katika Gazete la Serikali Na. 251 la tarehe 8June, 2018 kanuni ambazo zimeleta malalamiko miongoni mwa wadau wa biashara hususani wamiliki wa Viwanda hapa nchini hususani kuhusu ongezeko la bima kwenye sekta ya viwanda. Malalamiko yao makubwa yakiwa ni kutoshirikishwa kama wadau wakati wa kutengenezwa kwa kanuni hizo na hivyo kuwa na madhara makubwa ikiwa ni kuongezeka kwa gharama za kufanya biashara na kuathiri moja kwa moja ushindani wa kibishara kwa viwanda vyetu. Ili kuendana na kanuni hizi, Taarifa ambayo Kambi Rasimi ya Upinzani tunayo ni kwamba, wamiliki wa viwanda sasa wanalazimika kulipia bima za kiwango cha chini ili kupunguza gharama za bima. Kutoka na changamoto hiyo, ni rai ya Kambi Rasmi ya Upinzani Bungeni kwamba, Serikali kupitia mamlaka ya uthibiti wa bima (Tanzania Insurance Regulatory Authority – TIRA) ikae chini na wamiliki wa viwanda ili kuona namna ya kutatua changamoto zinazojitokeza kwenye kanuni hizi mpya, kwa maslahi mapana ya sekta binafsi nchini na Taifa kwa ujumla wake.
vi. Ucheweshwaji wa vibali vya kufanya kazi nchini.
108. Mheshimiwa Spika, mchakato wa kupata vibali vya kufanya kazi nchini kwa waajiliwa kwenye sekta mbalimbali bado ni changamoto kubwa pamoja na matamko mbalimbali ambayo yamekuwa yakitolewa na Idara ya kazi. Wafanyakazi wanaoajiriwa katika viwanda na maeneo mengine wanalazimika kutumia hadi miezi mitatu wakitafuta vibali vya kufanya kazi nchini, na katika hali ya kufanya mchakato kuwa mrefu zaidi, waombaji wanatakiwa kuwasilisha maombi wao wenyewe hapa jijini Dodoma. Hali hii pia inayakumba makampuni ambayo yamesajili chini ya kituo cha uwekezaji nchini (Tanzania Investment Centre) na ambayo yanaruhusiwa kuwaombea vibali vya ajira watumishi wao. Kambi Rasmi ya Upinzani Bungeni inaishauri Serikali kuhakikisha inarahisha mchakato wa kuomba vibali vya ajira nchini kufanywa kwa njia ya mtandao yaani online, ili kuondoa ukiritimba uliopo na kuharakisha mchakato mzima wa maombi hayo. 
O. CHAMGAMOTO ZA KIUTENDAJI KATIKA SHIRIKA LA VIWANGO TANZANIA(TBS)

109. Mheshimiwa Spika, pamoja na kazi nzuri inayofanywa na shirika la viwango nchini kuthibiti ubora, bado yapo malalamiko kutoka kwa wadau mbalimbali wakiwemo CTI kuhusu ucheleweshaji wa majibu ya vipimo vya sampuli za bidhaa zinazowasilishwa kwa ajili ya kuhakikiwa ubora. Hali hii inasababisha kuongezeka kwa gharama hasa katika mazingira ambayo yanahusishwa na uagizwaji wa malighafi kutoka nje ya nchi. Pamoja na changamoto hiyo pia upo ucheleweshwaji mkubwa wa vyeti vya ubora kutoka TBS ambapo hutolewa kwa kipindi cha zaidi ya mwezi mmoja. Inadaiwa pia TBS inamahusiano mabaya ya kimawasiliano miongoni mwa wadau, kuna ucheleweshwaji mkubwa wa kujibu hoja mbalimbali kwa wadau kitendo kinachowafanya wadau kutumia muda mwingi na rasilimali fedha kufuatilia mrejesho wa hoja zao TBS.Kambi Rasmi ya Upinzani Bungeni inaitaka serikali kupitia TBS kuhakikisha kunakuwepo na uharaka wa huduma kwa wadau na kupunguza muda wa kushughulikia na kutoa huduma kwa kujali muda na hasara zinazowapata wadau wanaotumia shirika hilo.
P. BAJETI HEWA ISIYOAKISI MAENDELEO YA VIWANDA: 
110. Mheshimiwa Spika, ni wazi kuwa Serikali ya awamu ya tano na zile zote zilizotangulia zinashindwa kuongoza mageuzi ya viwanda nchini kutokana na kuendesha masuala nyeti ya Kitaifa bila kuzingatia nyakati husika na kukubali kujifunza kutoka wataalam mbalimbali ndani na nje ya nchi. 

111. Mheshimiwa Spika, Dira ya kuifanya Tanzania kuwa nchi ya uchumi wa kati kiviwanda ifikapo mwaka 2025 haina uhalisia, sio kwa sababu ilichelewa kupangwa bali ni kwa sababu Serikali ya CCM haiwezi kuongoza kadiri ya dira inazojiwekea yenyewe. Ili Tanzania ifanikiwe kuwa ya uchumi wa kati kiviwanda ifikapo mwaka 2025 basi sharti sekta ya uzalishaji (manufacturing) ichangie wastani wa chini wa asilimia 40 katika pato la Taifa ifikapo 2025.

112. Mheshimiwa Spika, Leo hii takribani miaka 6 kabla ya mwaka 2025, sekta ya viwanda vya uzalishaji (manufacturing) inachangia asilimia 5.2 tu ya pato la Taifa kwa mujibu wa kitabu cha Mpango wa Maendeleo wa Miaka mitano (National Five Year Development Plan, 2016/17 – 2020/21.  

113. Mheshimiwa Spika, kwa kuwa Serikali ya CCM imechoka kiuwezo, kiakili, kiutashi na kidhamira, hata kama Rais Magufuli akifanikiwa kukaa madarakani kwa miaka 8 ijayo mpaka kufikia mwaka 2025, yeye na Serikali yake yote hataweza kabisa kuigeuza Tanzania kuwa nchi ya uchumi wa kati kiviwanda kwa sababu ili afanye hivyo, Kambi Rasmi ya Upinzani inampa changamoto kuwa kila mwaka wa fedha ikiwamo mwaka huu wa 2019/2020, sekta ya uzalishaji (manufacturing) inapaswa kukua kwa asilimia 4.35 kila mwaka wa fedha mpaka ifikapo mwaka 2025 ili kufikia lengo la kuifanya ‘manufacturing’ ichangie asilimia 40 ya pato la Taifa na hatimaye Tanzania kuwa ya uchumi wa kati kiviwanda!

114. Mheshimiwa Spika, Ukisoma kitabu cha Mpango wa Maendeleo wa Miaka mitano (National Five Year Development Plan, 2016/17 – 2020/21 Serikali ilijipangia kutumia jumla ya Shilingi Trilioni 5.78 kwa ajili ya uwekezaji katika miradi mikubwa ya kimkakati kwenye sekta ya uzalishaji (manufacturing), wakati ahadi (commitment) ya Serikali pekee ikiwa ni bilioni 659.
115. Mheshimiwa Spika, Kambi Rasmi ya Upinzani Bungeni inaposema hoja ya Tanzania ya viwanda ni hoja hewa, inamaanisha inachokisema. Kwa ‘facts’ ambazo tayari zinaainishwa katika nyaraka na takwimu mbalimbali Tanzania ya viwanda inawezekana pale tu, CCM itakapoondolewa madarakani. 

116. Mheshimiwa Spika, Kambi Rasmi ya Upinzani Bungeni inaitaka Serikali kulielezea Bunge lako tukufu na Watanzania kwa ujumla inapojigamba kuwa inajenga Tanzania ya viwanda, je Tanzania ya Viwanda itajengwa kwa bajeti ipi? Wakati bajeti yake ni asilimia 0.3 ya fedha zote walizotakiwa kupanga kwa mwaka wa fedha 2019/2020. 

117. Mheshimiwa Spika, kwa mujibu wa Ofisi ya Taifa ya Takwimu, hadi kufikia mwezi machi, 2018 Tanzania ilikuwa na jumla ya viwanda 53,876 kwa mgawanyo wa viwanda vikubwa 251, viwanda vya kati 173 na viwanda vidogo vikiwa ni 6,957 na viwanda vidogo sana vikiwa ni 46,495. Aidha taarifa za serikali zinaonesha kwamba tangu awamu ya tano iingie madarakani jumla ya viwanda vipya 3,306 vinasemekana vimejengwa. Rejea hotuba ya waziri wa viwanda na biashara katika mwaka wa fedha 2018/2019 uk 6 , hata hivyo karibia asilimia 96.5 ya viwanda vyote ambayo ni viwanda 53,876 ni viwanda vidogo vinavyoajiri wafanyakazi 1 hadi 9. Asilimia 3.5 vinatoa ajira kuanzia watu 10 na kuendelea.  Takwimu hizi hazitoi matumaini makubwa ya kuingia katika uchumi wa viwanda Hivi viwanda vya mtu mmoja mpaka kumi ni kujidanganya, ndio maana Mheshimiwa Waziri mwenye dhamana hujigamba kuwa navyo kwa ajili ya kuvigawa. Kambi Rasmi ya Upinzani Bungeni inaitaka kufahamu viwanda vyote vilivyopo Tanzania vinachangia asilimia ngapi ya Pato la Taifa?
Q. UCHUMI WA VIWANDA TANZANIA UNATEGEMEA KILIMO IMARA:
a. Maamuzi ya kutouza Korosho nje ya Nchi yasababisha hasara Serikali zaidi ya Trion 1.18.

118. Mheshimiwa Spika, Mapema mwezi June, 2018 serikali ilitangaza na kuzindua awamu ya pili ya mpango wa kuendeleza sekta ya kilimo ambao unatekelezwa kwa miaka 10, pamoja na malengo mengine mkakati huo unakusudia kuongeza tija katika katika uzalishaji na kufanya kilimo kiwe cha biashara.
119. Mheshimiwa Spika,wakati Serikali ikifanya hivyo, Serikali hiyo hiyo, Mapema mwaka huu, kupitia bodi ya Nafaka mchanganyiko (CPB) iliingia makubalianao na kampuni ya Indo Power ya Kenya kwa ajili ya ununuzi wa tani 100,000 za korosho kwa bei ya Dola za Marekani 180.2 milioni sawa na TZS 418 bilioni. Hatua ilijili baada ya mipango, mikakati na melekezo ya serikali kuhusu zao la korosho kushindwa kutekelezeka na kusababisha hasara kubwa kwa wakulima wa zao la korosho ambao ni zao wanalolitegemea kama zao la Biashara. Hata hivyo miezi minne baadaye serikali imevunja mkataba na kampuni hiyo kwa kile kinachoelezwa kuwa ni kampuni hiyo kushindwa kutekeleza mkataba huo.
120. Mheshimiwa Spika, Mkataba huo ambao serikali iliingia, ulisainiwa mbele ya Mawaziri wa katiba na sheria, waziri wa kilimo, viwanda na biashara, lakini pia tunaamini vyombo vyetu vya ulinzi na usalama vinajukumu katika mikataba hii ambayo Taifa linaingia. Taarifa za kwamba kampuni hii imeshindwa kutekeleza vifungu vya kimkataba zinatia ukakasi kwa kuwa ilikuwa ni wajibu wa serikali hii kwa kutumia vyombo vyake kufanya uchunguzi wa kampuni hiyo, haiingii akili Taifa kwamba vyombo vyetu vya usalama wa Taifa walishindwa kujua uwezo wa kampuni husika. Ni kwa bahati mbaya haya yanatokea na mawaziri waliohusika wako Ofisini utadhani hakuna kilichotokea. Pamoja na udhaifu huo, Matamko na maelekezo ya Serikali kuhusu biashara ya zao la korosho imesababisha hasara kubwa kwa wakulima na Taifa kwa sababu ambazo zingeweza kuepukwa. Kutokana na sakata hili la zao la kibiashara la korosho

i. Kambi Rasmi ya Upinzani Bungeni inawataka wahusika wote wajitafakari kama wanatosha kuendelea kushika nyadhifa walizonazo ama wanapaswa kupisha Ofisi hizo za Umma kuongozwa na watu wengine, kwa kuwa maamuzi ya Serikali ya Chama Cha Mapinduzi yamelisababishia Taifa hasara ya Dola za kimarekani Millioni 500 sawa na Tzs 1.18 Trioni kutokana na maamuzi mabovu ya serikali.
ii. Ni ghara kiasi gani ambacho serikali ilitumia kukusanya zao hili la kibiashara la korosho kutoka kwa wakulima na kuzipeleka kwenye maghara ya serikali.

iii. Baada ya gharama zote zilizotumiwa na Serikali, je serikali inategemea kuuza korosho kwa bei gani?

b. Mchango wa Sekta ya Kilimo katika Uchumi wa Viwanda.
121. Mheshimiwa Spika,Tangu kuingia madarakani serikali ya awamu ya Tano imekuwa ikijinasibu na kujigamba na kauli mbiu ya uchumi wa Viwanda. Kwa mtazamo yakinifu zipo faida za kuwa na uchumi wa viwanda ikiwa ni pamoja na uwezekano wa kuongeza ajira, kuongezeka kwa mapato ya kodi na yasiyo na Kodi, fedha za kigeni, kukuza sekta nyingine zinazofungamana na viwanda kwa kuzipatia malighafi na bidaa nyingine, hivyo basi ni sahihi kwa kusema kwamba uchumi wa viwanda unategemea sana kilimo kwa kuwa sekta ya kilimo peke yake inachangia takribani 65% ya malighafi zote za viwandani.
122. Mheshimiwa Spika,Endapo Serikali hii ya Chama Cha Mapinduzi ingekuwa na dhamira ya kulifanya Taifa hili kufikia uchumi wa kati kwa msingi wa viwanda, tungetarajia kuona jitihada za kuimarisha viwanda vilivyopo ili kuifanya sekta hii kuongeza pato la Taifa na kuhakikisha angalau 40% ya ajira za Tanzania zinatokana na sekta ya viwanda na kushawishi sekta binafsi kuwekeza katika viwanda, Aidha tungetegemea kuona bidhaa mbalimbali za kutoka katika viwanda vya Tanzania katika masoko ya upendeleo ya kikanda duniani ili kukuza uchumi na kuondoa umasikini uliopo, lakini mambo yanaonekana ni kinyume na matarajio kutokana kukosekana kwa utashi wa kisiasa.

123. Mheshimiwa Spika, upo uhusiano wa moja kwa moja kati ya kilimo na uchumi wa viwanda na kwa mukitadha huo huo upo uhusiano wa karibu kati ya uchumi wa Viwanda na ASDP II kwa kuwa nchi kama Tanzania ni rahisi kuwa na uchumi wa viwanda unaotarajiwa malighafi katika kilimo kuliko sekta nyingine nah ii inatokana na ukweli kwamba Tanzania ni nchi ya kilimo, japokuwa serikali ya ccm imeshindwa mara zote kuwasaidia wananchi kuboresha kilimo chao na kuwatafutia masoko ya mazao yao.

124. Mheshimiwa Spika, huenda dhana ya Serikali kuhusu Viwanda ni tofauti na dhana ya Kambi Rasmi ya Upinzani Bungeni kuhusu dhana hiyo ya Viwanda. Kwa Kambi Rasmi ya Upinzani Bungeni  azima ya uchumi wa viwanda Tanzania, ambayo pia imejadiliwa na kuandikwa na wanazuoni mbalimbali, tunafikiri kwamba vingekuwepo viwanda vya aina tatu, viwanda vinavyoweza kuajiri watu wengi, viwanda vinavyoweza kuzalisha bidhaa kwa walaji wengi na vile vitakavyozalisha ili kuuza nje ya nchi, tujiulize sote hapa, miaka mine sasa ya Serikali ya awamu ya tano, Tanzania ya Viwanda imetengeneza ajira asilimia ngapi  za wahitimu wetu katika fani mbalimbali, tunaingiza fedha za kigeni kiasi gani ukilinganisha na takwimu za miaka ya nyuma na tunasafirisha nje bidhaa kiasi gani kwa takwimu za sasa?

125. Mheshimiwa Spika, Kambi Rasmi ya Upinzani Bungeni inaishauri serikali kuhakikisha inaboresha kwanza kilimo, na kujielekeza katika viwanda ambavyo vitaongeza thamani katika mazao ya mifugo kama vile nyama,maziwa, ngozi, damu, kwato, pembe na hata kusindika mazao yanayotokana na uvuvi. Kwa maneno mengine Mheshimiwa Spika, ili kutimiza azima ya Tanzania ya Viwanda ni lazima Serikali itenge na kupeleka angalau 10% ya bajeti yake katika sekta ya kilimo ili kuzalisha malighafi kwa wingi, ni aibu hadi sasa viwanda vya nguo hapa nchini kuagiza pamba kutoka nchini Ugnada kwa ajili ya matumizi ya viwanda vya Tanzania.
R. KERO ZA WAFANYA BIASHARA TANZANIA

a. MANYANYASO KUTOKA MAMLAKA YA MAPATO NCHINI TANZANIA
126. Mhesmiwa Spika, wafanya biashara mbalimbali hapa nchini wanakumbana na adhaa kutoka mamlaka ya mapato nchini TRA. Kwa kipindi kirefu sasa mamlaka ya mapato nchini TRA imeshindwa kubuni mkakati wa kukusanya kodi na badala yake wanatumia vibaya mamlaka katika kutekeleza majukumu yao na hali inayosababisha malalamiko ya kuwepo kwa vitendo vinavyoashairia rushwa.

127. Mheshimiwa Spika, Mamlaka ya Mapato nchini, TRA, kwa mkoa wa Dar Es Salaam kwa mfano wameanzisha utaratibu wa kuvizia wateja wanaotoka madukani kununua bidhaa huku wakiwa na risiti mikononi mwao, na mara wanapomuona mwananchi aliyetoka dukani, humwamuru kuonesha bidhaa alizonunua na sehemu alizonunulia. Yapo malalamiko ya kwamba, mara waoneshwapo duka husika, maafisa hao wa TRA hupanga bei zao dukani na kudai bidhaa iliyouzwa na kutolewa risiti imeuzwa chini ya kiwango na humtaka mwenye duka kufika TRA na au kuwasiliana na maafisa hao. Operation giyo iko maeneo ya kariakoo kuelekea jangwani ambako wananchiu hununua bidha na kusafirisha kwenda mikoani, kwa hali ya kawaida hoja kubwa ya TRA ingekuwa ni kudai risiti ya bidhaa zinazonunuliwa lakini malalamiko haya ya kupanga bei si majukumu ya TRA. Kufuatia malalamiko haya, Kambi Rasmi Bungeni inataka kauli ya serikali kuhusu vitendo hivyo vinavyofanywa na TRA dhidi ya wafanya biashara hawa.
a. VITAMBULISHO VYA UJASIRIAMALI

128. Mheshimiwa spika, Mheshimiwa Rais wakati akizungumza na maafisa kutoka mamlaka ya Mapato nchini TRA, katika ukumbi wa mikutano wa mwalimu Julius Kambarage Nyerere, alitumia mkutano huo, kulitangazia Taifa kuwepo kwa vitambulisho vya wafanyabishara ndogondogo ambavyo kwa maelezo yake mwenyewe alisema amevitengeneza yeye. Maelezo na maelekezo ya Mheshimiwa Rais ni kwamba, vitambulisho hivyo, vilivyotengenezwa na Ikulu vinauzwa kwa gharama ya Tsh 20,000/- kwa mwaka na kwamba wafanyabiashara wasiolipia mapato Mamlaka ya Mapato nchini (TRA) wanapaswa kuwa na vitambulisho hivyo.

129. Mheshimiwa spika, Mheshimiwa Rais alieleza ubora wa vitambulisho kutokana na teknolojia aliyotumia kutengeneza vitambulisho hivyo, huku akivielezea kuwa ni mkombozi wa wajasiliamali ambao walikuwa kwa kipindi kirefu sasa wananyanyaswa na kubughudiwa. 

130. Mheshimiwa Spika, kwa bahati mbaya sana, hotuba hiyo ya Mheshimiwa Rais ni kama ilitolewa bila kuangalia sana tatizo la msingi na nia kubwa ya Serikali hii ilikuwa ni kujipatia fedha kutoka kwa wafanyabiashara ndogo ndogo nwajulikanao kama wajasiliamali. Hawa ni wafanyabiashara  ambao Serikali yenyewe imeshindwa kuwatengenezea mazingira rafiki ya kujipatia mitaji na masoko ili waweze kulipa kodi za serikali kwa ufanisi. Kwa maneno mengine, ni kama Serikali inang’ang’ania kumkamua ng’ombe maziwa bila kumlisha majani, huku ikitarajia kupata maziwa. 

131. Mheshimiwa Spika, wafanyabiashara ndogo ndogo ambao ni wajasiliamali, wamachinga, mama ntiliye au mama lishe, wafanya biashara barabarani wanahitaji kujengewa mazingira mazuri na Serikali hii, wanahitaji mazingira ya kuwezeshwa kiuchumi, mikopo, maeneo ya kuuzia bidhaa zao kuliko kutozwa kodi bila kuwajengea uwezo wao wa ki biashara. Aidha, wafanya biashara hawa wananyanyaswa na wamekuwa wakinyanyaswa na serikali hii hii, kupitia kwa wakuu wa mikoa, wilaya na wakurugenzi, wamepata na wanapata shubiri na vipigo kutoka kwa mgambo kwa maelekezo ya viongozi wa serikali, sasa badala ya kuwatengenezea mazingira ya kufanya biashara serikali imejielekeza tu kutafuta fedha kutoka kwao. Mheshimiwa Spika, Kambi Rasmi ya Upinzani Bungeni, inaitaka serikali kuiga sera mbadala kwa kuwa na uchumi wa soko jamii ambao unazingatia maendeleo na ustawi wa jamii. Katika mfumo huu msingi mkubwa wa uchumi wa soko jamii itakuwa soko huria lililojikita katika ushirikishwaji na mshikamano, ambapo jamii inatakiwa kusimama pamoja wakati wote na kushiriki katika masuala ya maendeleo. Katika mukitadha huu mfumo wa kodi lazima usaidiekeki ya Taifa kutumika kwa manufaa ya watu wote chini wakiwemo wajasiliamali hawa tunaowauzia vitambulisho hivi.
· Utaratibu mbayawa kutoa vitambulisho vya ujasiliamali.
132. Mheshimiwa spika,  Serikali, ilitangaza kwamba vitambulisho hivyo vinatolewa kwa wafanyabiashara wenye mitaji ya kuanzia mili 4 kushuka chini lakiniha kushuka chini, hii kwa tafsiri nyingine ni kwamba akina mama wanaouza nyanya wenye mitaji ya elfu tano, wauza miwa na karanga mitaani wanapaswa kuwa na vitambulisho hivyo ambayo gharama zake ni 20,000/- hali hii ikwa bahati mbaya hakuna kikomo, utaratibu huu umezua malalamiko miongoni mwa wananchi kwa kuwa wapo wengine ambao hata mitaji yao halisi haifiki kiasi hicho cha gharama ya kitambulisho, na ili kumudu gharama ya kitambulisho hicho inailazimu familia kuuza mbuzi au kuku ili kupata fedha hizo. Utaratibu huu na uamuzi huu unawaumiza watanzania ambao wanahitaji kujengewa mazingira bora ya biashara kuliko vitambulisho. Sambamba na hilo, Kambi Rasmi ya Upinzani Bungeni inahoji, ni kampuni gani ilipewa tenda ya kutengeneza vitambulisho vya wajasiliamali, Kampuni hiyo ilishindanishwa na makampuni yapi, tenda ilitangazwa lini na wapi? Na je kampuni iliyoshinda tenda ilishinda kwa thamani ya shilingi ngapi? Taarifa hizi ni muhimu kwa kuwa ukosefu wake unaleta sintofahamu na unathibitisha harufu ya rushwa katika mradi huu.

133. Mheshimiwa spika, ukiacha, utaratibu wa kutoa tenda kwa kampuni za kutengeneza vitambulisho vya ujasiliamali kwa wafanya biashara ndogondogo pamoja na dhamaira yake ambayo inaweza kuwa nzuri lakini jambo hilo halikufikilika kwa kina, bado Kambi Rasmi ya Upinzani Bungeni inaona mchakato huu una madhaifu mengi yanayojitokeza katika utekelezwaji wa zoezi hilo huku likiacha maswali mengi yasiyojibika. 
Kambi Rasmi ya Upinzani Bungeni inapenda kufahamu, vitambulisho vya mjasiliamali vinavyouzwa katika halmashauri mbalimbali kwa gharama zao, Halmashauri zetu zinanufaikaje kiuchumi kutokana na mradi huo wa vitambulisho vinavyogawiwa kwa wafanyabiashara ndogondogo.

· Kupotea mapato ya serikali
134. Mheshimiwa spika, Serikali inapoteza mapato mengi sasa kuliko kipindi cha nyuma kutokana na utaratibu huu mpya wa vitambulisho. Mjasiliamali ambaye alikuwa nalipia ada/ ushuru wa Tsh 500 kwa siku kulingana na biashara yake, itamlazimu kwa mwezi, (ndani ya siku thelathini) kulipa jumla ya shilingi elfu kumi na tano, ukizisha kwa miezi kumi na mbili ambazo ni mwaka mmoja , mwananchi huyu atalipa jumla ya shilingi laki moja na elfu themanini. Ukitoa elfu ishirini, ni dhahiri kwamba serikali inapoteza mapato ya shilingi laki moja na elfu sitini kwa mwaka kutoka kwa mjasiliamali mmoja kwa mwaka, tujiulize Taifa hili lina wafanyabiasghara hizo ndogondogo wangapi na Taifa hili linapoteza mapato kiasi gani kwa maamuzi haya, ambayo kwa maoni ya Kambi Rasmi ya Upinzani Bungeni siyo sahihi. 

135. Mheshimiwa spika, sasa inashangaza kwamba serikali hii ya awamu ya tano iko mtaani kujishughulisha na uuzaji wa vitambulisho vya wajasiliamali, viongozi wote wa Serikali ngazi za mikoa, wakuu wa mikoa na Wilaya,  Maafisa tawala wa Mikoa na wilaya, pamoja na watendaji sasa wamegeuka wauza vitambulisho, hii ni aibu na kimsingi siyo wajibu wao, vitendo hivi vinadhihirisha kwamba, Serikalini sasa imefika mwisho wa kuibua vyanzo vya mapato na kwamba, viongozi wa ngazi wa Serikali wanasubiria maelekezo kutoka juu, kutokana na wao kushindwa kuwa wabunifu kwenye maeneo ya kazi. 
136. Mheshimiwa Spika, baada ya kusema hayo, naomba kuwasilisha.

